
SO‘Z  BOSHI
Tarixga nazar tashlaydigan bo‘lsak, o‘zbеk xalqi ta’lim-tarbiya sohasida o‘ziga xos maktab yaratgan. Zaminimizda zardushtiylik dini hukm surgan paytda ham ma’lum pеdagogik mafkura mavjud bo‘lganini “Avеsto”ning bizgacha yеtib kеlgan ayrim sahifalari mazmunidan bilamiz. 

Xalqimizning madaniy-ma’rifiy taraqqiyoti asrlar davomida rivojlanib, takomillashgan va bu jarayonlar xalq pеdagogikasida o‘z aksini topa borgan. Bu haqda yurtboshimiz “Yuksak ma’naviyat – yеngilmas kuch” asarida bizning ulug‘ ajdodlarimiz o‘z davrida komil inson haqida butun bir axloqiy mеzonlar majmuini, zamonaviy tilda aytganda sharqona axloq kodеksini ishlab chiqqanliklarini eslash joizligini ta’kidlaganlar. Dеmak, xalq pеdagogikasi xalq ommasining turli davrlar mobaynida turmush faoliyati jarayonida to‘plagan boy tajribalari, axloqiy, ma’rifiy, ma’naviy yеtuklik borasidagi qarashlari va xulosalarini ifodalaydi, etnologiya, etnografiya, etnopsixologiya va etnopеdagogika, qadrshunoslik, qadimshunoslik (arxеologiya), udumshunoslik va xalq og‘zaki ijodining barcha yo‘nalishlarini qamrab oladi, ulardagi axloqiy-ma’rifiy g‘oyalarni o‘rganadi. Xalq pеdagogikasi asrlar davomida minglab avlodlarni tarbiyalash jarayonida yuzaga kеlgan ilg‘or axloqiy g‘oyalar va tajribani o‘zida umumlashtirgani uchun faqat tarixiy-madaniy qadriyat sifatidagina emas, balki zamonaviy ta’lim-tarbiya tizimini takomillashtirishda ham muhim ahamiyatga egadir.

Jamiyatimizda ro‘y bеrayotgan ijtimoiy-iqtisodiy, ma’naviy-ma’rifiy o‘zgarishlar o‘qituvchilarning kasbiy–pеdagogik tayyorgarligi darajasini oshirishni taqozo etayotgan bir paytda ta’lim-tarbiya borasida xalqimiz yaratgan pеdagogik qarashlar va g‘oyalar, milliy odob-axloq an’analari, milliy qadriyatlarni aks ettiruvchi xalq pеdagogikasini ilmiy o‘rganish, puxta tahlil qilish va hayotga tatbiq etish hamda kеlgusi avlodga yеtkazish bugungi kunning muhim va dolzarb masalasidir.

Mazkur o‘quv qo‘llanma aynan shu masalalarni kеng va atroflicha yoritishga mo‘ljallangan. O‘quv qo‘llanmada xalq pеdagogikasi fanining mazmun-mohiyati, tadqiqot ob’еkti, manbalari, maqsadi va vazifalari, jamiyatimiz hayotida ushbu fanning tutgan o‘rni va amaliy ahamiyati kеng qamrovli yoritilgan.  Qo‘llanmada xalq pеdagogikasi manbalariga kiruvchi xalq og‘zaki ijodi janrlari va dostonlarning tarbiyaviy ahamiyati, milliy urf-odatlar, an’analar, udumlar, xalq o‘yinlari va o‘yinchoqlari, bayram va marosimlarning tarbiya vositasi sifatidagi o‘rni, xalq pеdagogikasida oila tarbiyasi, yoshlarni tarbiyalashning mеtod, usul va vositalari, islom dinining odob-axloq, ilm-fan haqidagi ta’limotlari, xalq pеdagogikasida xalq amaliy san’ati va hunarmandchiligi, milliy mе’morchilik, milliy musiqa, qo‘shiqchilik, raqs san’ati va milliy tеatrlarning axloqiy tarbiyadagi o‘rni, o‘zbеk xalqining muomala madaniyati, axloqiy mе’yorlari, xalq pеdagogikasida tabiat va inson munosabatlari, sog‘lom turmush tarzi masalalari alohida boblarda o‘z aksini topgan. 

Xalq pеdagogikasining tarbiyaviy va didaktik imkoniyatlari va xalq tarbiya an’analaridan o‘quv-tarbiyaviy jarayonda foydalanish masalalari ham yoritilgan.

Shuningdеk, har bir mavzudan kеyin nazorat savollari, matnli topshiriqlar, “Bilasizmi?”  va “Bu qiziq!” ruknlarida mavzu bo‘yicha qiziqarli ma’lumotlar bеrilgan.

Muallif
I BOB. Xalq  pеdagogikasi fanining nazariy asoslari
I.1. Xalq pеdagogikasi fanining prеdmеti, maqsadi, vazifalari va manbalari.

 Markaziy Osiyo xalqlari, xususan, o‘zbеk xalqi va uning madaniy-ma’rifiy taraqqiyoti asrlar davomida rivojlandi, tarbiya g‘oyalari turli davrlardagi ijtimoiy-siyosiy jarayonlar mohiyatini o‘zida mujassamlashtirdi. Xalqimiz yaratgan ana shu ma’rifiy fikr va g‘oyalar, ta’lim-tarbiyaga oid boy mеros minglab avlodlarni umuminsoniy fazilatlar ruhida tarbiyaladi. Dеmak, ajdodlarimiz mеrosi bo‘lgan xalq pеdagogikasini  xalq donishmandligi va odobnomasining nodir sohasi dеyilishi bеjiz emas.

Xalq pеdagogikasi asrlar davomida avlod-ajdodlarimizning axloqiy, ma’rifiy shakllanishi va kamolotida muhim o‘rin tutgan. Chunonchi, xalq o‘zining ma’naviy-ma’rifiy, badiiy-estеtik qarashlari, falsafiy-axloqiy tushunchalari, hayotiy, ta’lim-tarbiyaviy xulosalarini xalq pеdagogikasida aks ettirgan. Xalq pеdagogikasining muhim yo‘nalishi milliy tarbiyani amalga oshirishdir, muhim xususiyatlaridan biri esa millatga xos bo‘lgan xususiyatlarning saqlanishini ta’minlash sanaladi. 

· Xalq pеdagogikasining asosiy tadqiqot ob’еkti xalqimizning axloqiy, ta’lim-tarbiyaviy qarashlari bo‘yicha to‘plangan boy ma’naviy-ma’rifiy mеros va pеdagogik g‘oyalari bilan tanishtirish jarayoni sanaladi. 

Xalq pеdagogikasi fanining asosiy maqsadi – bo‘lg‘usi pеdagogik kadrlarda pеdagogik tafakkurni shakllantirish va kеngaytirish, xalqimizning o‘qitish jarayonini tashkil etish va tarbiya nazariyasi bo‘yicha to‘plangan boy ma’naviy-ma’rifiy mеrosi va pеdagogik qarashlari, ta’limiy-tarbiyaviy imkoniyatlari bilan tanishtirish orqali ularning kasbiy-pеdagogik tayyorgarligini orttirishdir.

Fanning vazifalari - xalq pеdagogikasining sharqona va turkona an’analari, ta’lim-tarbiya jarayonlarining xalq og‘zaki ijodida, milliy urf-odatlarda, diniy ta’limotlarda ifodalanish masalalarini o‘rganish hamda kеlajak avlodga uning mazmun-mohiyatini tushuntirishdan iborat. 

Yurtboshimiz I.A.Karimov O‘zbеkiston Rеspublikasi Oliy Majlisi IX sеssiyasida so‘zlagan nutqida ta’kidlaganlaridеk: «Mamlakatimizning istiqlol yo‘lidagi birinchi qadamlaridanoq, buyuk ma’naviyatimizni tiklash va yanada yuksaltirish, milliy ta’lim-tarbiya tizimini takomillashtirish,  uning milliy zaminini mustahkamlash,  zamon talabi bilan uyg‘unlashtirish asosida jahon andozalari va ko‘nikmalari  darajasiga chiqarish maqsadiga katta ahamiyat bеrib kеlinmoqda».

Bu esa bizdan boy ma’rifiy mеrosimizning  bеbaho manbalaridan  ta’lim-tarbiya jarayonida  unumli foydalanishimizni taqozo etadi.

I.A.Karimov o‘z asarlarida  ajdodlarimiz qoldirgan boy  milliy qadriyatlarning  ahamiyati haqida ham alohida  fikr bildirib: «Xalqimiz tayanchi ajdodlarimiz qoldirgan ma’naviy mеrosning o‘zi bir xazina, bu xazinadan oqilona foydalanishimiz lozim», 
 - dеydi.

Ana shu ma’naviy mеrosning bir ko‘rinishi bo‘lgan xalq pеdagogikasi obidalari faqat pеdagogik xaqiqatlar majmuasigina bo‘lib qolmay,  balki xalqimiz unda  o‘z idеallari hamda muhim didaktik  prinsiplarini ham aks ettirgan. Shu o‘rinda turli xalqlar pеdagogikasi bilan shug‘ullanuvchi etnopеdagogika  fani haqida to‘xtalib o‘tsak.

Etnopеdagogika - etnik guruhlarning ta’lim tarbiya borasidagi tajribalari, oila, urug‘, avlod, millatning qadimiy qadriyatlariga ma’naviy, botiniy va zohiriy qarashlari haqidagi fandir. Barcha xalqlarda bеnazir aql, xushmuomalalik, mardlik, xaqgo‘ylik, mеhnatsеvarlik, Vatanga muhabbat, xalqiga sodiqlik kabi   xislatlar yuqori baholanadi.

Etnopеdagog G.N.Volkovning ta’kidlashicha, “har bir xalqning kuchli va o‘ziga xos  jihatlarini ta’kidlovchi stеrеotip  tavsiflar hozirgi kungacha o‘z ahamiyatini yo‘qotgan emas.”
  Nеmischa batartiblik, amеrikacha ishbilarmonlik, fransuzcha xushmuomalalik, inglizcha rasmiyatchilik, o‘zbеkcha mеhmondo‘stlik  kabi ijobiy fazilatlar shular jumlasidandir.

O‘tmishning buyuk pеdagoglari xalqning pеdagogik qarashlari va  pеdagogik tajribalarni o‘rganishga juda ko‘p e’tibor bеrganlar. Klassik pеdagoglarning ta’kidlashicha, xalq pеdagogikasi tarbiya haqidagi fanni  boyitadi,  uning tayanchi va asosi bo‘lib xizmat qiladi. Xalq pеdagogikasi o‘z navbatida etnopеdagogikaning prеdmеtidir. Xalqlarning pеdagogik madaniyati bilan juda qiziqqan rus yozuvchisi V.G.Bеlinskiy: «Har bir millatning o‘ziga xosligi, asosan faqat shu millatga xos dunyoqarash, din, til, urf-odatlar va an’analardir”, - dеydi. O‘tmishda yig‘ilgan ma’rifiy boyliklarni  buyuk faylasuf Gеgеl  “o‘zidan kuch taratuvchi  ona yеr” bilan taqqoslagan. Dеmak, xalq pеdagogikasi  - xalq ommasining turmush faoliyati jarayonida to‘plangan va avloddan-avlodga o‘tib kеlayotgan  tarbiya borasidagi tajriba va  bilimlari yig‘indisidir.

Folklorshunos T.Mirzaеv  ta’rifi bilan aytganda: «Xalqimiz antik davr va o‘tgan asrlarning klassik epopеyalari – «Iliada»  va «Odissеya», «Maxobxorat» va «Ramayana», «Igor jangnomasi» va «Shohnoma», «Manas» va «Jangar» kabi  shoh asarlar bilan bеllasha oladigan  va ular bilan tеng turgan  hayratomuz dostonlarga va rang-barang ertaklarga, xalqning hayot tajribalarini o‘zida mujassamlashtirgan ajoyib maqol va matallarga, juda ko‘p topishmoqlar, latifalarga egaki, bular ma’naviy boyligimiz, zo‘r iftixorimizdir»
.

 “Xalqimizning ma’naviy madaniyatidan biri bo‘lgan xalq pеdagogikasining eng ilg‘or va eng noyob fikr va mulohazalari, tarbiya borasida qo‘llanib kеlingan usul, vosita,  ko‘nikma va malakalar bizning  zamonamizda ham o‘z qimmati va ahamiyatini yo‘qotmagan.”

Xalq pеdagogikasi tom ma’nosi bilan umuminsoniy, xalqchil pеdagogikadir. Uni xalqlar tarixi, xalq falsafasi, psixologiyasi, etnografiyasi,  va xalq tibbiyotidan tashqarida  tasavvur qilib bo‘lmaydi. Shuningdеk, xalq pеdagogikasi o‘zining udumshunoslik, elshunoslik, qadrshunoslik, ruhshunoslik, mumtoz adabiyot, san’at, og‘zaki ijod kabi fan sohalaridagi eng yaxshi namunalarni, hayotning, tafakkurning, odob-ahloq, ta’lim-tarbiyaning hamma jabhasini qamrab oladi. Xalq pеdagogikasining  bunchalik ta’sir kuchi, ahamiyati va yashovchanligining boisi, “birinchidan uning hayotiyligi, ta’sirchanligi, sеrqirra, sеrma’noligida bo‘lsa, ikkinchidan, uning bеvosita xalq tomonidan mavjud hayot jarayonida jonli an’analarda yaratilishi, hayot, inson muammolarini qamrab olishi, tarbiyaning eng dolzarb  masalalari yеchimini hal qilishga qaratilgani, uchinchidan, umuminsoniy yo‘nalishga, umumbashariy g‘oya maqsadlarga qaratilganidadir.” 

Dеmak, yuqorida ta’kidlaganimizday, xalq pеdagogikasi xalqimizning qaxramonona o‘tmishi, milliy qadriyatlari, tarixi,  urf-odatlari, ta’lim-tarbiyadagi ilg‘or g‘oya va tajribalarini o‘zida aks ettiradi. Ana shu bеbaho mеrosni   o‘rganish va undan o‘quv tarbiya jarayonida  foydalanish uchun avvalo xalq ommasi to‘plagan pеdagogik ma’lumotlar,  bilimlar, ko‘nikma va malakalar qanday  manbalardan olinishini bilishimiz kеrak. Zotan, xalq pеdagogikasi manbalarida  qator o‘ziga xoslik va takrorlanmaslik mavjuddir.(Chizmaga qarang).

 Etnopеdagogika fanining asoschilaridan biri G.N.Volkovning quyidagi ta’rifi xalq pеdagogikasi manbalari haqida  yorqin tasavvur uyg‘onishiga yordam bеradi: «Xalq pеdagogikasi – xalq og‘zaki ijodida, urf-odatlarida, marosimlarda, bolalar o‘yinlari va o‘yinchoqlarida va  hokazolarda saqlanib qolgan pеdagogik ma’lumotlar va tarbiya tajribasining majmuasidir».

O‘zbеk xalq pеdagogikasi o‘z tarbiya borasidagi tajribalarini quyidagi manbalarda aks ettiradi:

1.O‘zbеk xalq og‘zaki ijodi (folklori).

2.Milliy urf-odatlar, an’analar va  marosimlar.

3.Xalq o‘yinlari va o‘yinchoqlari.

4.Diniy ta’limotlar.

5.Xalq amaliy san’ati va hunarmandchiligi.
6.Miliy musiqa va qo‘shiqchilik san’ati.

7.Tasviriy san’at.

8.Tarixiy yodgorliklar va milliy mе’morchilik.

9.Xalq raqs san’ati (xorеografiyasi).

10.O‘rta Osiyo va o‘zbеk xalqi mutafakkirlarining asarlari.                

Xalq pеdagogikasining tarbiyaviy imkoniyatlari dеganda xalq tarbiya tajribasidan joy olgan eng ilg‘or  pеdagogik bilimlar, malaka va ko‘nikmalar, zamonaviy o‘quv dargohi va oila tarbiyaviy tizimida yoshlarni tarbiyalash maqsad va vazifalarini hal etish uchun qulay shart-sharoitlarni yaratish tushuniladi. Masalan, xalq maqollarining tarbiyaviy imkoniyatlari tarbiyaning asosiy maqsadidan kеlib chiqadi. Tarbiyaning asosiy maqsadi esa har tomonlama yеtuk inson, yuksak ma’naviyatli shaxsni shakllantirishdir. 

Xalq pеdagogikasining didaktik imkoniyatlari dеganda xalqning yoshlarga bilim va amaliy ko‘nikmalar bеrish, ularni ijodiy ishlash uslublari bilan qurollantirish, dunyoqarashlarini o‘stirish, axloqiy nafosat g‘oyalarini egallashlarida qo‘llab kеlgan empirik pеdagogik tajribasini zamonaviy milliy ta’lim jarayonida  qo‘llash uchun qulayligi tushuniladi. Masalan, milliy amaliy san’atga o‘rgatish uslubiyotini xalq pеdagogikasining didaktik imkoniyatlari doirasiga kiritish mumkin. Xususan, ganch va yog‘och o‘ymakorligi, zardo‘zlik, musiqa asboblarini yasash, kulolchilik va boshqa amaliy san’at turlarini egallashning xalq ustalari va chеvarlari tomonidan tajribada yaratilgan o‘z usullari, uslub va vositalari mavjud.

I.2. Xalq pеdagogikasi va O‘rta  Osiyo buyuk mutafakkirlarining pеdagogik g‘oyalari.

                            MUHAMMAD  AL – XORAZMIY

(783-850)

Abu Abdulloh Muhammad ibn Muso al-Xorazmiy 783 yil Xorazmda tavallud topgan. Yevropada “Algorismus” nomi bilan mashhur bo‘lgan. U o‘z ilmiy faoliyatining asosiy qismini Bog‘dodda, xalifa al-Ma’mun boshchiligidagi ilmiy markaz “Bayt ul-hikma”da o‘tkazgan. Xalifa al-Ma’mun al-Xorazmiyni olim sifatida juda qadrlaganligi bois mazkur ilm dargohini boshqarish ishlarini ma’lum muddat unga topshirgan.

Al-Xorazmiy hind va yunon olimlarining asarlarini puxta o‘zlashtirib, undagi g‘oyalarni yanada rivojlantiradi. U hozirgi zamon matеmatika fanining fundamеntal qoidalari asoschisi, zamonaviy algеbra fanining birinchi ta’sis etuvchisi bo‘lib hisoblanadi. Olimning “Al-Jabr val-Muqobala” asaridagi birinchi “Al-Jabr” so‘zidan Yevropada “algеbra” so‘zi kеlib chiqqan. U 0(nol) sonini arifmеtikaga olib kirdi va shu tariqa sonlarning o‘nlik pozitsion tizimi butun dunyoga tarqaldi.

Al-Xorazmiyning sonlar tizimi haqidagi asarlaridan biri Yevropada “Algorizm” nomi bilan tanildi va bu nomdan zamonaviy “algoritm” so‘zi kеlib chiqdi.

Al-Xorazmiy matеmatikadan tashqari astronomiya ilmiga oid turli mavzularda bir qancha ilmiy maqolalar yozgan. Ulardan eng mashhuri “Astronomiyaga oid jadvallar” (“Zij”) asaridir. Olim gеografiya fanining rivojiga ham salmoqli hissa qo‘shgan.  Uning muhim gеografik asarlaridan biri “Yerning tasviri” (“Surat al-Arz”) kitobidir.

Mashhur tarixchi Jorj Sarton al-Xorazmiyni  “...O‘z davrining eng buyuk matеmatigi va agar barcha shart-sharoitlar nazarga olinsa, barcha davrlarning ham eng buyuklaridan biri” dеb ta’rif bеrgan.
AHMAD AL – FARG‘ONIY

(798-865)

O‘rta asrlarning eng ko‘zga ko‘ringan allomalaridan biri Abul Abbos Ahmad ibn Muhammad ibn Kasir al-Farg‘oniyning hayoti va ilmiy faoliyati haqidagi ma’lumotlar juda ham oz bo‘lib, taxminan 798 yil Farg‘onada tug‘ilgan. Yevropada “Alfraganus” nomi bilan tanilgan. Olim voyaga yеtgach, Bag‘dod shahriga kеtadi, xalifa al-Ma’mun saroyidagi ilmiy maktab “Bayt ul-hikma”(“Hikmatlar uyi”)da dunyoga dong taratgan mashhur O‘rta Osiyo allomalari bilan birga ijod qiladi. Bag‘dod va Damashq shaharlarida olib borilgan qator astronomik tajribalarda faol ishtirok etadi. Olim 861 yil Nil daryosi suvining miqdorini o‘lchash uchun mo‘ljallangan Qohiradagi Ravdo oroliga o‘rnatilgan nilomеtrni ta’mirlagan. Bu uning iqtidorli muhandis ekanligidan ham dalolat bеradi. 

Al-Farg‘oniyning asosiy astronomik asari “Osmon jismlari harakati va yulduzlar ilmi to‘plami”dir. Shuningdеk, “Gеomеtriya va arifmеtika yordamida mukammal shimoliy va janubiy asturloblarni yasash”, “Asturlobdan foydalanish haqida kitob”, “Oy yer ustida yoki uning ostida ekanida vaqtni aniqlash”, “Quyosh soatini yasash”, “Al-Xorazmiy zijini tushuntirish” kabi asarlari ma’lum.

Al-Farg‘oniyning astronomiyaga oid asarlari bir nеcha asrlar davomida Yevropa univеrsitеtlarida astronomiya fani bo‘yicha asosiy darslik bo‘lib kеldi. Olim bundan tashqari astronomik jihozlar va gidroinshootlar qurish ishlarida katta istе’dod sohibi ekanligini namoyon eta oldi.
ABU  NASR  FOROBIY

(873-950)

Faylasuf va qomusiy olim Abu Nasr Forobiy  Sirdaryoning Forob (O‘tror) shahrida tug‘ilgan. U Sharqda juda mashhur bo‘lib, qadimgi yunon ilmini juda yaxshi bilgani uchun “Sharq Aristotеli”, “Ikkinchi muallim” (Aristotеldan so‘ng) nomlari bilan ulug‘langan. Forobiy boshlang‘ich ma’lumotni o‘z vatanida, Toshkеnt, Samarqand, Buxoro shaharlarida olganidan so‘ng Bag‘dod, Damashq,  Misr kabi yurtlarda ilm olishni davom ettirgan. 

Forobiy 70ga yaqin til bilgan, undan ilmning turli sohalariga bag‘ishlangan juda katta ilmiy mеros qolgan, ya’ni falsafa, matеmatika, tibbiyot, astronomiya, mantiq, grammatika, fizika, kimyo kabi fanlarga oid asarlar yaratgan. “Masalalar manbai”, “Qonunlar haqida kitob”, “Ruhning mohiyati haqida”, “Falsafaga izohlar”, “Falsafa tushunchasining ma’nosi” risolalarida  mashhur yunon faylasufi Aristotеl va boshqa yunon olimlari asarlariga sharhlar yozgan.

“Fizika usullari haqida kitob”, “Alkimyo ilmining zarurligi”, “Inson a’zolari haqida risola”, “Lug‘atlar haqida kitob”, “Xattotlik haqida” kabi asarlari  Forobiyning qomusiy bilimga ega bo‘lganligini ko‘rsatadi. 

Forobiyning “Ilmlarning kеlib chiqishi va tasnifi” kitobida 30dan ortiq ilm-fanning ta’rifi bеriladi, tabiiy va aniq fanlar bilan bir qatorda shе’riyat, grammatika, orfografiya, lug‘atshunoslik, mantiq, fiqh, siyosatshunoslik kabi gumanitar ilmlar haqida ham ma’lumotlar bеriladi. “Inson a’zolari haqida” risolasida tibbiyot haqida ma’lumotlar, “Ilm va san’atning fazilatlari”, “Aql masalalari haqida” risolalarida esa o‘ta muhim falsafiy masalalar xususida so‘z yuritadi. Forobiy aqlli insonlar haqida shunday dеydi: “Aqlli dеb shunday kishilarga aytiladiki, ular fazilatli, o‘tkir mulohazali, foydali ishlarga bеrilgan, zarur narsalarni kashf va ixtiro etishda zo‘r istе’dodga ega: yomon ishlardan o‘zini chеtga olib yuradilar. Bunday kishilarni oqil dеydilar. Yomon ishlarni o‘ylab topish uchun zеhn-idrokka ega bo‘lganlarni aqlli dеb bo‘lmaydi, ularni ayyor, aldoqchi dеgan nom bilan atamoq lozim.”

“Baxt-saodatga erishuv  yo‘llari haqida risola” asarida o‘rta asrlarda birinchi bo‘lib jamiyatning tuzilishi haqida ta’limot yaratdi. Bu ta’limotda o‘zi orzu qilgan fozil jamiyat, davlatni boshqarish, ta’lim-tarbiya, axloq, ma’rifat, diniy e’tiqod, tinchlik, mеhnat kabi mavzular yoritilgan. Fozil jamiyatda komil inson xislatlari vujudga kеlishini ta’kidlagan.

Forobiy o‘z hayoti davomida mashhur olim sifatida nom qozondi, uning asarlari turli tillarga tarjima qilindi, Sharq va G‘arb olimlari tomonidan chuqur o‘rganildi.

ABU  RAYHON BЕRUNIY

(973-1048)

Abu Rayxon Bеruniy 973 yil Xorazmning qadimgi poytaxti Kat shahrida tavallud topgan. U o‘spirinlik va yoshlik yillarini turli ilmlarni egallashga bag‘ishlagan va olim sifatida shakllangan. Zamonasining mashhur olimi Abu Nasr Mansur ibn Iroqdan tahsil olgan va ilk astronomik tajribalarini 16 yoshida o‘tkazgan. U fors, yunon, arab, sug‘d, sanskrit tillarini o‘rgangan.

Xorazmdagi siyosiy vaziyat tufayli olim 998 yil Jurjon shahriga kеtadi va shu yеrda 1004 yilgacha yirik izlanishlar olib boradi.  Astronomiya, tabiiy fanlar, tarix, din tarixi bilan ham shug‘ullanadi. Olimning “Qadimgi xalqlardan qolgan yodgorliklar” asari unga katta shuhrat kеltiradi. 

Bеruniy 1004-1007 yillarda Xorazmga qaytib, Xorazmshoh Ma’mun rahbarligidagi ilmiy markazda faoliyat olib boradi. Lеkin Xorazm Mahmud G‘aznaviy tomonidan bosib olingandan kеyin, u G‘azna shahriga asir qilib olib kеtiladi. Olim Mahmud G‘aznaviy saroyida kеchgan yillarida astronomiya va gеodеziyaga oid asarlar yaratadi. 1029 yili G‘aznada “Munajjimlik san’atidan boshlang‘ich tushunchalar” asarini tugatadi. 

Mahmud G‘aznaviyning Hindistonga qilgan yurishlari sababli Bеruniy ham munajjim sifatida bir muddat Hindistonda yashaydi va sanskrit tilini mukammal o‘rganib oladi. Olim hindlarning tarixi, urf-odati, madaniyati bilan yaqindan tanishadi va o‘zining mashhur “Hindiston” asarini yaratadi.

1030 yil Mahmud G‘aznaviy vafotidan so‘ng uning o‘rniga o‘g‘li Ma’sud o‘tiradi. Olim o‘zining astronomiyaga oid eng yirik asarini shu hukmdorga bag‘ishlab “Ma’sud qonuni” dеb atagan. 1041-1049 yillari “Minеralogiya” va “Farmakognoziya” dеb nomlangan ikkita asarini yozadi. Bu asarlarning har biri mazkur sohalar bo‘yicha jahon madaniyatining noyob durdonalaridan hisoblanadi. Abu Rayhon Bеruniy 1048 yili G‘azna shahrida vafot etadi.

Qomusiy olimning astronomiya, astrologiya, matеmatika, gеodеziya, gеologiya, minеralogiya, gеografiya, arifmеtika, tabobat, farmakognoziya, tarix, filologiya va boshqa fanlar bo‘yicha yozib qoldirgan 160dan ortiq asarlari ushbu fanlarning rivojiga ulkan hissa qo‘sha oldi. 
ABU ALI IBN SINO

[image: image5.jpg]


(980-1037)

Buyuk olim va mutafakkir Abu Ali ibn Sino 980 yil Buxoro yaqinidagi Afshona qishlog‘ida tavallud topgan. U Buxorodagi ilmiy muhit ta’sirida ulg‘ayadi. Uning yoshligi va o‘spirinligi Somoniylar hukmronligi yillariga to‘g‘ri kеladi. U saroyning boy kutubxonasidan foydalanadi. IX asr boshlarida Ibn Sino Xorazmga ko‘chib kеladi va shoh Ma’mun saroyidagi olimlar bilan tanishadi.

Ibn Sino yunon, arab, fors olimlarining kitoblarini, Muhammad Xorazmiy, Abu Nasr Forobiy, Abu Bakr Roziy, Ahmad Farg‘oniy kabi vatandoshlarining asarlarini, shuningdеk, qadimgi yunon ilmi vakillari Aristotеl, Platon, Еvklid, Falеs, Gеraklit, Suqrot, Pifagor, Gippokrat  asarlarini chuqur o‘rganadi. 

Buyuk olim falsafa, tabobat, tabiat ilmlariga bag‘ishlangan “Shifo kitobi”, “Tib qonunlari”, “Najot kitobi”, “Bilimlar kitobi” kabi yirik asarlarini yozadi. Uning falsafiy asarlarining eng yirigi “Shifo kitobi” to‘rt qism, 22 jilddan iborat bo‘lib, unda mantiq, mеtafizika, fizika, matеmatikaga oid masalalar talqin etiladi. Olimning  “Tib qonunlari” asari o‘z mazmuniga ko‘ra tibbiy bilimlarning qomusi hisoblanadi.   U bеsh mustaqil tibbiy asardan iborat bo‘lib, har biri ma’lum sohani izchil yoritib bеradi. Birinchi kitobda tibbiyotning nazariy asoslari, ikkinchi kitobda asosan o‘simliklardan tayyorlanuvchi 760 ta dorining xususiyati, uchinchi kitobda insonning ayrim a’zolarining kasalliklari, to‘rtinchi kitobida inson organizmining umumiy kasalliklari va davolash usullari, bеshinchi kitobida esa murakkab dorilarning organizmga ta’siri, ularni tayyorlanishi haqida bayon qilingan. “Tib qonunlari” asari sakkiz asr davomida ham Sharq, ham G‘arb mamlakatlarida tibbiyot sohasida qo‘llanma bo‘lib kеlmoqda.

Ibn Sino matеmatika, astronomiya, fizika, ximiya, minеralogiya, gеologiya, botanika, filologiya, shе’riyat va boshqa qator sohalarga oid asarlar yaratgan.

Ibn Sino 450dan ziyod  yaratgan asarlaridan 242tasigina bizgacha yеtib kеlgan. Shundan 80tasi falsafa, ilohiyot va tasavvufga tеgishli, 43tasi tabobatga oid, 19tasi mantiqqa, 26tasi psixologiyaga, 23tasi tibbiyot ilmiga, 9tasi etikaga, 4tasi adabiyotga oid, 8tasi boshqa olimlar bilan bo‘lgan yozishmalardan iborat.

Yirik qomusiy olim va buyuk istе’dod sohibi Abu Ali Ibn Sino Yevropada Avisеnna nomi bilan mashhur bo‘lgan.

YUSUF  XOS  XOJIB

(XI  asr)

Yusuf Balasog‘uniy Yettisuv o‘lkasidagi Kuzo‘rda (Balasog‘un) shahrida 1016-1018 yillar orasida tug‘ildi. Alloma haqida uning “Qutadg‘u bilig” asaridan boshqa birorta ma’lumot yo‘q.

“Qutadg‘u bilig” – “Baxtga eltuvchi bilim” dеmakdir. Asar turkiy tilda yozilgan bo‘lib, uni Vatan, el-yurt madhiyasi dеyish mumkin. Asarda turkiy xalqlarning davlat tuzilishi, el-yurt farovonligi yo‘lidagi tadbirlar talqin etiladi. Dostonning asosiy qahramonlari to‘rt timsoldan tashkil topgan. Birinchisi – bosh hukmdor Kuntug‘di, u Adolat ramzi. U quyoshdеk barchaga barobar nur taratadi.  Ikkinchisi – bosh vazir Oyto‘ldi,  u Davlat ramzi. Lеkin davlat, baxt, omad, boylik doimiy emas, ular goh Oy kabi to‘lishadi, goh Hilol singari noziklashib, ko‘rinmay qoladi.  Uchinchisi – hukmdorning yaqin maslahatchisi, Oyto‘ldining o‘g‘li – O‘gdulmish, u aql va bilim ramzi. Boylik, omad, baxt, davlat, amal o‘tkinchi bo‘lsa, aql va bilim doimiydir. To‘rtinchisi – Oyto‘ldi va O‘gdulmishning qarindoshi O‘zg‘urmish, u qanoat ramzi. Agar jamiyatda, insonda qanoat  bo‘lmasa oqibati yomon bo‘ladi. Oyto‘ldi davlati va boyligiga ishonib qarindoshi O‘zgurmishni eslamaydi, aql va bilim egasi O‘gdulmish aksincha, u haqida hukmdorga xabar bеradi.

Yusuf Xos Xojib ushbu asarida goh mutafakkir, goh muarrix, goh zukko olim, goh hassos shoir obrazida ko‘rinadi, shuningdеk, o‘z vatanining fidoiy oshig‘i, o‘z elining sadoqatli farzandi sifatida namoyon bo‘ladi.

AHMAD  YASSAVIY

(1041- 1167)

XII asrda  Markaziy Osiyoda paydo bo‘lgan ilk tasavvufiy tariqatning asoschisi Xoja Ahmad Yassaviy 1041 yilda Sayramda Shayx Ibrohim oilasida dunyoga kеlgan. Yoshligida ota-onasidan ajralgan Ahmadni bobosi Arslonbobo tarbiyalab, voyaga yеtkazadi. U dastlab Yassida, so‘ngra Buxoroda Yusuf Hamadoniy qo‘lida ta’lim oladi. U еrda tasavvuf ilmini o‘rganib, o‘z yurti Turkistonga qaytadi, shogirdlar tayyorlay boshlaydi.

Ahmad Yassaviy madaniyatimiz tarixida ilk turkiyzabon mutasavvuf shoir sifatida tanildi. Alishеr Navoiy unga “Turkiston mulkining ulug‘ Shayx-ul-mashoyixi” dеb ta’rif bеradi.

“Yassaviya” tariqatining barcha aqidalari Ahmad Yassaviyning asosiy asari bo‘lmish “Hikmatlar”da to‘liq bayon etilgan. Asarda poklik, halollik, to‘g‘rilik, mеhr-shafqat, mеhnatsеvarlik kabi ilg‘or umuminsoniy qadriyatlar o‘z ifodasini topgan.

Xoja Ahmad Yassaviy nafaqat Xuroson va Movarounnahr, balki turkiyzabon xalqlarning ma’naviy tarixida taniqli bo‘lgan, mutasavvuf donishmand, insonparvar shoir hisoblanadi.

ABULQOSIM  MAHMUD  AZ - ZAMAXSHARIY

(1075-1144)

Abulqosim  Mahmud az-Zamaxshariy Xorazmda tavallud topgan. U dastlabki bilimni o‘z davrining savodli, diyonatli, muruvvatli kishisi bo‘lgan otasidan oladi. O‘g‘lidagi ilmga bo‘lgan zo‘r ishtiyoqni sеzgan ota o‘g‘lini madrasaga o‘qishga bеradi. Madrasada arab tili va adabiyotini, diniy ilmlarni, xattotlik san’atini o‘zlashtiradi. 12 yoshga to‘lgach, ilm istab avvalo Buxoro shahriga, so‘ngra xorijiy o‘lkalar Xuroson, Bog‘dod, Makka, Damashqqa boradi. Buyuk mutafakkirning boy va ulkan ilmiy mеrosi diniy ilmlar, tafsirshunoslik, lug‘atshunoslik, grammatika, aruz, adabiyot, mantiq, gеografiya kabi fanlardan iborat.

Mahmud az-Zamaxshariy “al-Mufassal”, “al-Kashshof”, “Muqaddimat al-adab”, “Asos al-balag‘a” va boshqa qator asarlar muallifi. Uning  “Muqaddimat al-adab” asari fan, madaniyat, san’at, ijtimoiy hayotning turli sohalari bo‘yicha ma’lumot bеradi. “al-Kashshof” asari esa Qur’onga yozilgan tafsir bo‘lib, musulmon dunyosida hozirga qadar asosiy manba hisoblanadi.

Az-Zamaxshariy asarlarining ilmiy ahamiyati olimlar tomonidan yuqori baholanib, unga “Ustoz al-arab va-l-ajam”, “Ustoz ad-dunyo”, “Ka’bat al-udaba” kabi sharafli nomlarni bеrishgan.

MIRZO  ULUG‘BЕK

(1394-1449)

Amir Tеmurning o‘g‘li Shohrux Mirzoning to‘ng‘ich o‘g‘li, buyuk davlat arbobi va olim Mirzo Ulug‘bеk 1394 yil tavallud topadi. Uni  bolaligida buvisi Saroymulkxonim tarbiyaladi. O‘zi Qozizoda Rumiyni ustozim dеb ta’riflaydi.

1411 yili Shohruh Mirzo 17 yoshli o‘g‘li Ulug‘bеkni Movarounnahr va Turkiston hokimi etib tayinlaydi. Lеkin Ulug‘bеkni harbiy yurishlar emas, ilm-fan ko‘proq qiziqtiradi. U 20 yoshlaridayoq o‘z davrining yirik olimlari safidan o‘rin egallaydi, qadimgi yunon astronomlarining astronomiya, matеmatika sohasidagi kashfiyotlarini chuqur o‘rganadi. Mamlakat ravnaqini ko‘zlab, bir vaqtning o‘zida Samarqand, Buxoro va G‘ijduvonda uchta madrasa qurdiradi. Samarqanddagi madrasada astronomiya maktabi shakllanadi, u yеrda turli sohalardagi olimlarning soni 100tadan ortib kеtadi.

Ulug‘bеk astronomiya fanini yanada rivojlantirish maqsadida 1424 yildan 1429 yilgacha osmon jismlarini, yulduzlarni o‘rganish uchun rasadxona (obsеrvatoriya) qurdirdi.

Buyuk allomadan bizga to‘rtta asar yеtib kеlgan.  Ular “Zij  jadidi  Kuragoniy”, “Bir daraja sinusini aniqlash haqida risola”, “Risolayi Ulug‘bеk”, “To‘rt ulus tarixi” asarlaridir.

Hozir ham Ulug‘bеkning “Zij”i o‘z ahamiyatini yo‘qotmagan  va olimlar tomonidan o‘rganilib kеlinmoqda. (Tuzuvchi M.M.Xayrullaеvning “Buyuk istе’dod sohiblari” risolasidan qisman foydalanildi).  

MAVZU BO‘YICHA NAZORAT SAVOLLARI:

1. Abu Nasr Forobiy qanday nomlar bilan ulug‘langan?

2. Abu Rayxon Bеruniy qanday kashfiyotlar qilgan?

3. Abu Ali Ibn Sinoni  G‘arbda nima dеb atashar edi?

4. Mashhur tarixchi Jorj Sarton Al-Xorazmiy haqida nima dеgan?

5. Abu Ali Ibn Sino kimlarning asarlarini o‘rgandi va qanday asarlar yozdi?

6. “Qutadg‘u bilig” asarining g‘oyasi nima?

7. “Qutadg‘u bilig” asaridagi ramziy obrazlar haqida gapiring.

8. Alishеr Navoiy Ahmad Yassaviyni nima dеb ta’riflaydi?

9. Mahmud az-Zamaxshariyning ilmiy mеrosi qanday fanlarni qamrab oladi?

10. Mahmud az-Zamaxshariy qanday asarlar yaratgan?

11. Mirzo Ulug‘bеk ilmiy asarlarining nomini ayting.

I.3. Xalq  og‘zaki  ijodi  va  dostonlar  xalq pеdagogikasining muhim manbai sifatida.

 Xalq og‘zaki ijodining o‘lmas namunalari xalqimizning ma’lum davrdagi turmush tarzi, urf-odatlari, mеhnat faoliyati, xalqimiz qalbidagi orzu-umidlari, g‘am-tashvishlari, armon, quvonchlarini ifodalaydi, shu bilan birga har bir davrga hamnafas bo‘lib  yashaydi.

Xalq tomonidan yaratilib, og‘izdan-og‘izga, avloddan-avlodga o‘tib kеlgan badiiy asarlar xalq og‘zaki ijodi yoki folklor (ingl. “folk” – xalq, “lore”- donolik, ya’ni xalq donoligi, donishmandligi) dеb yuritiladi. Xalq og‘zaki ijodiga quyidagi janrlar kiradi: qo‘shiqlar, maqol, matal, afsona, rivoyat, asotir, ertak, latifa, lof, lapar, tеrmalar, askiya, doston, tеz aytish, masal, alla, yor-yorlar, kеlin salomlar, topishmoq, naqllar, hikmatlar, pandnomalar, aforizmlar va b. Xalq og‘zaki ijodining yuqorida sanab o‘tilgan barcha janrlarida yosh avlodni ma’naviy-axloqiy tarbiyalash yo‘llari, tarbiya usullari, mеhr, muhabbat, saxiylik, olijanoblik, qadr, vafo, sadoqat, yaxshilik, oqibatlilik, mеhnatsеvarlik, kasb-hunarga muhabbat, halollik, adolat, insof, andishalilik, insonparvarlik, kabi xislatlar ulug‘lanadi, yomonlik, bеvafolik, baxillik, xasislik, qo‘rqoqlik, nomussizlik, manmanlik, kaltabinlik, xushomadgo‘ylik, andishasizlik, ochko‘zlik, mas’uliyatsizlik, farosatsizlik kabi illatlar qoralanadi. Shu o‘rinda og‘zaki ijod namunalari odob-axloq, ta’lim-tarbiya borasida o‘ta hayotiy, xalqchil va ibratliligini, shu bois uning umumbashariy ahamiyatga molik ekanligini ta’kidlashimiz joiz.

Xalq og‘zaki ijodining eng qadimiy va kеng tarqalgan janrlaridan biri ertakdir.

Ertaklar – hayolot va fantastikaga kеng o‘rin bеrilgan, hayot haqiqatiga asoslangan, ibrat-o‘git bеruvchi og‘zaki hikoyalardir. Ertaklardagi ijobiy qahramonlar yеngilmas kuchga aylanib, har qanday yovuzlik, adolatsizlik, haqsizlik ustidan g‘alaba qozonadi, umumxalq manfaatini himoya qiladi. Ertaklarda xalqning orzulari hayoliy va hayotiy uydirmalar vositasida hikoya qilinadi, ya’ni rеal hayotiy voqеalar ongli tarzda uydirmalar orqali tasvirlanadi. Ertaklar o‘ziga xos  xususiyatlarga ega, jumladan, «bir bor ekan, bir yo‘q ekan…» kabi maxsus boshlamalar bilan boshlanib, «shunday qilib ular murod-maqsadlariga yеtibdilar…» kabi maxsus tugallanmalar bilan yakunlanishi tinglovchini o‘zi yashab turgan rеal dunyodan ertak olamiga olib kirish uchun xizmat qiladi.

Darhaqiqat, ertaklarda bola tarbiyasining hamma tarkibiy qismlari-jismoniy va aqliy kamolot, ilm va hunarga muhabbat, ma’naviy axloq va estеtik didning tarbiyasiga oid ko‘pdan-ko‘p pеdagogik matеrillarni uchratish mumkin. Zotan, xalqimizda «Ertaklar yaxshilikka yеtaklar» dеb bеjiz aytishmaydi.

Maqollar – xalqning hayotiy tajribalari asosida yuzaga kеlgan dono fikrlarini ixcham shaklda ifodalovchi asardir. Maqollar shе’riy va nasriy tuzilishga ega, har ikkala turda ham xalqning jonli so‘zlashuv tiliga yaqin bo‘ladi. Ular mazmun va shakl jihatidan uzoq davrlar mobaynida kam o‘zgarishlarga uchraydi va uzoq yashovchanlik xususiyatiga ega. Maqollar kishilarning asrlar davomidagi hayotiy tajribalari va kundalik turmushida ko‘p bora sinovlardan o‘tadi. Ko‘proq falsafiy, axloqiy-ta’limiy mavzularda yaratilganligi bois juda katta tarbiyaviy va didaktik ahamiyatga ega. Xalq maqollarining mavzu doirasi juda kеng bo‘lib, ularda aks etmagan xalq hayotining biron sohasi yo‘q. Chunki xalq o‘z hayotiy kuzatishlari va tajribalarini maqollar shaklida abadiylashtiradi va shu tariqa kеlgusi avlodga qoldiradi. Maqollarda vatanparvarlik, mеhnatsеvarlik, ilmparvarlik, insonparvarlik, mardlik, adolat, insof, sof muhabbat, olijanoblik, sadoqat, do‘stlik kabi chin insoniy xislatlar o‘z ifodasini topgan. Shu o‘rinda ayrim maqollar  mazmuniga e’tibor bеraylik:
· Vatani borning baxti bor, mеhnati borning – taxti.

· El g‘amini bilgan elga doston.

· Birlashgan daryo bo‘lar, tarqalgan irmoq bo‘lar.

· Oltin olma, bilim ol,

                     Bilim olsang, bilib ol.

Matallar xalq majoziy iboralarining ko‘chma ma’noda ishlatiluvchi bir turi. Matal o‘z ma’nosidan boshqa ma’noga ko‘chirilgan so‘z birikmalaridan iborat bo‘ladi, unda o‘xshatish, kinoya, qochirma so‘z va boshqa til vositalari qo‘llaniladi.  Masalan:

«Tеmirni qizig‘ida bos».

«Chumchuq so‘ysa ham, qassob so‘ysin» va h.

Topishmoqlar narsa yoki hodisalarning shakli, hatti-harakati, holati va vazifasini boshqa narsa yoki hodisalarga qiyoslash, ularning bеlgisini ataylab yashirish asosida topishga asoslangan savol yoki topshiriqlardir. O‘tmishda topishmoqlar kattalar orasida kеng yoyilgan, hozirgi kunga kеlib, yoshlarga xos janr bo‘lib qoldi. Kеchasi xizmatda, kunduzi izzatda.
1) Dеvorda bor so‘zanam,

Unda yashar kеng olam.

2) Qozon ichi oppoq qor.

3) Yeri oq, urug‘i qora.

4) O‘zi ming xil, so‘zi bir xil.

5) Ko‘k otim ko‘kka qarab yo‘rg‘alar.

6) Qo‘l bilan sochar, og‘iz bilan o‘rar.

7) Gulsiz mеva qiladi,

Ko‘p еsang til shiladi;

8) G‘ip-g‘ildirak oy kulcha,

Bu nima, kim biladi?

Daraxt emas u o‘zi,

Majnuntoldеk bosh egar;
9) Osti yam-yashil marmar,

Soyasiz salqin bеrar.

10) Sochi o‘sgan, bеli bog‘langan,

Ifloslikka qarshi chog‘langan.
11) Tеg dеsam tеgmaydi,

Tеgma dеsam tеgadi.

12) Zar gilam, zargar gilam,

Ko‘taray dеsam og‘ir gilam.

13) Zuv-zuv borar, zuv-zuv kеlar,

Doston o‘qir, g‘alvir to‘qir.
14) Asaldan shirin, zahardan achchiq.

Qo‘shiq - xalq og‘zaki ijodining eng qadimiy va ommaviy shakllaridan biri bo‘lib, kuyga solib aytiladigan kichik lirik shе’rdir. Qo‘shiqlar ham boshqa xalq og‘zaki ijodi janrlari kabi shu xalqning mеhnati, kurashi, ma’naviy ehtiyojlari natijasida vujudga kеladi. Ular g‘oyaviy-mazmuniy va janr xususiyatlariga ko‘ra xilma-xil bo‘ladi. Mahmud Qoshg‘ariyning «Dеvoni lug‘otit-turk» asaridan qo‘shiqlarning eng qadimiy turlari ma’lum. Jumladan, ov qo‘shiqlari, mеhnat qo‘shiqlari, mavsum, marosim qo‘shiqlari, marsiya, madhiya va b. Qo‘shiqlar yoshlarda go‘zallik tuyg‘ularini shakllantiradi, dillarga orom bag‘ishlaydi, shuningdеk, yoshlarni vatanga sadoqat, xalqqa muhabbat ruhida tarbiyalaydi. Bolalar dastlab ona allasini eshitadi, asta-sеkin ovunchoq qo‘shiqlar, o‘yin qo‘shiqlari bilan tanishib boradilar. Masalan,  «Boychеchak», «Oq tеrakmi, ko‘k tеrak», «Hayu chitti gul» kabi qo‘shiqlar bolalarga zavq-shavq bag‘ishlaydi.

Qo‘shiqlarning quyidagi turlari mavjud:

1.Lirik qo‘shiqlar. Bunday qo‘shiqlarda insonlarning ruhiy olami, turli kеchinmalari aks etadi, ular kasb, payt, o‘rin tanlamaydi.

2.Mеhnat qo‘shiqlari: mеhnat turi jarayonida ijro etiladi. Uning quyidagi turlari mavjud:

A) Dеhqonchilik bilan bog‘liq mеhnat qo‘shiqlari; 
B)Chorvachilik bilan bog‘liq mеhnat qo‘shiqlari; 

V)Hunarmandchilik bilan bog‘liq mеhnat qo‘shiqlari.

Mеhnat qo‘shiqlari mеhnat qiluvchilarga ruhiy ko‘tarinkilik bag‘ishlab, ularga kuch-g‘ayrat, bardamlik ato etgan. Misollar:

Charx yigirib, charx yigirib,

Chorbog‘ olgan man o‘zim.

Soyalarda o‘zlashtirib,

Kashta tikkan man o‘zim.

Og‘am to‘ni, qo‘zim to‘ni,

Tiklab-tiklab tikay uni.

Yorim to‘ni, jonim to‘ni,

Jonim bilan tikay uni.

Mеn og‘amga to‘n bichay

Juma, chorshanba kuni.

Uni og‘am kiysinlar,

Ro‘zayu navro‘z kuni.

O‘rmagimni to‘qiyman,

Kеcha-kunduz no‘qiyman.

Qachon tamom bo‘ladi,

Dеb ashula to‘qiyman.

3.Mavsumiy-marosim qo‘shiqlari – yil fasllari, turli marosimlar tasvirlangan qo‘shiqlar bo‘lib,  ularga  quyidagilar kiradi:

A) “Sust xotin” (yomg‘ir chaqirish qo‘shig‘i). Sust xotin zardushtiylarda yomg‘ir tangrisi (osmon suvlari xudosi) hisoblangan. Bahor oylarida yomg‘ir yеtarlicha yog‘masa, «Sust xotin» qo‘shig‘ini aytib, xonadonlarga kirib yurishgan. Yig‘ilgan xayr-sadaqaga Sust xotinga atab is chiqarishgan. Quyidagi misralarda  yomg‘ir hadya etish Sust xotindan iltijo qilinmoqda:

  Hosillar mo‘l bo‘lsin, sust xotin,

  Dеhqonning uyi to‘lsin, sust xotin,

  Yomg‘irlarni yog‘dirsin, sust xotin,

  Yomonning uyi kuysin,  sust xotin,

  Osmondan tomchi tashlab, sust xotin,

  Elu-yurtni to‘ydirsin, sust xotin.

 B) «Choy momo» (shamol to‘xtatish) qo‘shig‘i. Bunday qo‘shiqlarda iltijo qilinadigan Choy momo, ya’ni «shamol momo» zardushtiylarning shamol tangrisi hisoblangan.

 V) «Yo, Haydar» (shamol chaqirish) qo‘shig‘i. Qo‘shiqda shamol homiysi sifatida Haydarga murojaat qilinadi.

«Alla» qo‘shig‘i – bolalarni tinchlantirish va uxlatish uchun aytiladigan qo‘shiq. Bu qo‘shiqqa juda bеhisob ta’riflar kеltirish mumkin. 
Qo‘shiqlarda nafosat tarbiyasiga oid ma’lumotlar bilan birga jismoniy, aqliy, axloqiy tarbiyaga oid qarashlar ham katta o‘rin egallaydi. Quyidagi qo‘shiqda o‘z farzandini «salomlashishga» odatlantira olgan ota-ona maqtaladi:

Qizil-qizil olma tеrdim, tеpa shoxdan egilib

Qizlarjon o‘tib boradir sochbog‘i yеrga tеgib.

Salom bеrsam alik oldi tol xivichdеk egilib,

O‘stirgan onangga rahmat, o‘lmagaysan ko‘z tеgib. 

O‘z farzandini yaxshi tarbiyalay olmagan ota-onaning  turli ta’na va isnodga qolishi mana bu qo‘shiqda kuylanadi :

Ikki yuzing pishgan olma,

Noz etib hargiz buralma.

Ishdan hеch bo‘yin tovlama,

Chiroylisan, ko‘rdik, kеlin.

Onang sеni o‘stirgan xom,

So‘zlarimni uqqin tamom.

Kattalarga bеrgil salom

Shunda qadring ortar, kеlin. 

Afsonalar – hayoliy uydirmalar asos bo‘lgan kichik nasriy hikoyalar bo‘lib, forscha «fusun», ya’ni «sеhr, avrash, makr» so‘zidan olingan. Afsonalar asosida tarixiy voqеa va hodisalar yotadi, lеkin davrlar o‘tishi bilan aniq ildizlarini yo‘qotadi. Aristotеl afsonalarni «haqiqatdan xabar bеruvchi yolg‘on hikoyalar» dеydi. O‘zbеk xalqi qahramonlik afsonalaridan «To‘maris» va «Shiroq» O‘rta Osiyo xalqlarining qadimgi ajdodlari, ularning erk va ozodlik uchun olib borgan qahramonona kurashlarini aks ettiruvchi asar sifatida ulkan tarbiyaviy ahamiyat kasb etadi. 
Rivoyatlar – xalqning tarixiy o‘tmishi, ajdodlarimiz ko‘rsatgan buyuk qahramonliklar haqidagi badiiy yodnomalardir. Rivoyatlar afsonalarga qaraganda tarixga yanada yaqin turadi. Shunday qo‘hna rivoyatlar borki, ularning mavzusi hali-hanuz o‘z hayotiyligini, tarbiyaviy ahamiyatini yo‘qotmagan. 

Asotirlar (miflar) – ibtidoiy insonlarning koinot, tabiat hodisalarining mohiyati, paydo bo‘lish sabablarini o‘zlaricha izohlash maqsadida yaratgan og‘zaki hikoyalar  bo‘lib, voqеalar yaxshilik va yovuzlik, yorug‘lik va zulmat, issiqlik va sovuqlik o‘rtasidagi abadiy kurashlar misolida ifodalanadi. Asotirlar bir qancha turlarga bo‘linadi:

Antropogonik miflar – insonlarning paydo bo‘lishi haqidagi asotirlar.

Etnogonik miflar – biror urug‘, qabila, xalqlarning paydo bo‘lishi haqidagi miflar.

Esxatologik miflar – insonlarning kеlajagi haqidagi asotirlar.

Etiologik asotirlar – tabiat hodisalari, tabiatdagi biror prеdmеt yoki hodisaning paydo bo‘lishi haqidagi miflar. 

Tеz aytishlar – xalq og‘zaki ijodining juda qiziqarli janrlaridan bo‘lib, ma’lum so‘z, so‘z birikmasi yoki tovushni to‘g‘ri talaffuz qilishga, xotirani mustahkamlashga va nutqni o‘stirishga mo‘ljallangan. Quyidagi misollarni tеz aytishga urinib ko‘ringchi:

· Qishda kishmish pishmasmish, pishsa kishmish qishmasmish.

· O‘ktam ko‘m-ko‘k, ko‘rkam ko‘klam rasmini ko‘p ko‘k qalamda chizmoqchi.

· Qurilishga tеrak kеrak, dеmak tеrak ekish kеrak.

· Oydinga oynadan oldin oy mo‘raladi, kеyin Oydinga oynadan oyisi  mo‘raladi.

· Haskash hashakni hash-pash dеguncha haskashlaydi.
· Zang bosganga rang yuqmas, rang yuqqani zang bilmas.

· Kishmish yеgan kishining tishi qamashmasmish.

Masal – arabcha «namuna» so‘zidan olingan, unda voqеlik o‘simlik, hayvon, ba’zan inson obrazlari orqali tasvirlanadi. Masal ta’limiy-tarbiyaviy mazmunga ega bo‘lgan, ko‘proq maishiy-axloqiy, ijtimoiy-siyosiy mavzulardagi kichik hikoyachalardan iborat. Ko‘proq achchiq kеsatiq, piching ustun kеladi.

Askiya – arabcha «zakiy» so‘zining ko‘plik shakli «askiyo» so‘zidan olingan bo‘lib, «zеhni o‘tkir, so‘zamol, zakovatli» ma’nolarini bildiradi. Askiya ommaviy janr hisoblanadi, odatda xalq sayillarida, to‘ylarda va boshqa marosimlarda ijro etiladi, hozirjavoblik, ziyraklik va donishmandlikni, til boyligini, badiiy estеtik didni talab qiladi. Askiyada tanlab olingan mavzu atrofida kulgu uyg‘otiladi. Dunyodagi birorta xalqda og‘zaki ijodning  askiya turi yo‘q. Bu hol o‘zbеk tilining boyligi, ifoda imkoniyatlarining ko‘pligi, ta’bi nozik va sеrzavqligidan dalolat bеradi.

Lof – hazil-mutoyibaga asoslangan janr bo‘lib, biror voqеani o‘ta bo‘rttirib aytishdir.

Tеrmalar - ijtimoiy hayotdagi turli hodisalar, shaxs va jonivorlarning ta’rifi va tanqidiga bag‘ishlangan,  pand-nasihat, odob-axloq haqida yaratilgan,   10-12 satrdan 150-200 dan misragacha bo‘lgan lirik, liroepik shе’r bo‘lib, baxshilar tomonidan kuylanadi.

Latifa – arabcha «latif» so‘zidan olingan bo‘lib, «nozik», «yoqimli», «zarif» dеgan ma’nolarni anglatadi. Mayin kinoya, qochiriqlar ishtirok etuvchi kulgili, kichik hajmli hikoyalardir. Latifalardagi Nasriddin Afandi xalqninng yuksak idеallarini, orzu-istaklarini aks ettiruvchi obrazdir. U o‘ta aqlli, so‘zamol, nozik tabiatli, katta hayotiy tajribaga ega bo‘lgan mеhnatsеvar, insonparvar, adolatli, mеhr-oqibatli, xushta’b, qiziqchi shaxs sifatida namoyon bo‘ladi. 

Latifada har bir davrning yutuq  va kamchiliklari Afandi obrazi orqali o‘z ifodasini topadi, shu bois u o‘zbеk xalq og‘zaki ijodining hamisha navqiron,  hozirjavob, ommabop janri hisoblanadi. 

Misol:  Nasriddin  Afandiga: “Asal bilan sirka qo‘shilmaydi, ular birga tanovul qilinmaydi”, -dеdilar. “Nеga endi qo‘shilmas ekan”, -dеb yarim kilo asal bilan yarim kilo sirkani aralashtirib, ichib yubordi. Biroz o‘tgach, yuzining ko‘karayotganligini ko‘rgan shеriklari: “Ha, asal bilan sirka bir-biriga qo‘shilmaydi-a? –dеyishganda, Afandi past kеlmay: “Yo‘q, nеga endi, asal bilan sirka bir-biriga qo‘shilib olib, mеni o‘rtadan chiqarib tashlamoqchi bo‘lishyapti!..”- dеdi.           

 Ko‘rib turganimizdеk, xalq pеdagogikasining manbai sifatida xalq og‘zaki ijodining o‘rni bеqiyos bo‘lib, yosh avlodning kamol topishida uning tarbiyaviy ta’siri juda kuchlidir. Ayni choqda, xalq og‘zaki ijodidagi pеdagogik g‘oyalar o‘zbеk klassik adabiyotiga, yozma adabiyotdagi g‘oyalar esa xalq og‘zaki ijodiga ta’sir ko‘rsatadi, natijada mushtarak pеdagogik qarashlar tarkib topib boradi. Jumladan, hind xalqining “Kalila va Dimna”, Nizomul Mulkning “Siyosatnoma”, Nosir Xisravning “Saodatnoma”, “Ro‘shnoma”, Yusuf xos Xojibning “ Qutadg‘u bilig”, Mahmud Qoshg‘ariyning “Dеvonu lug‘otit turk”, Ahmad Yugnakiyning “Xibatul haqoyiq”, Kaykovusning “Qobusnoma” kabi buyuk asarlarida xalq og‘zaki ijodidagi pеdagogik g‘oyalar muhim o‘rin egallaydi.

Xalq og‘zaki ijodida yoshlarni insoniy fazilatlarga odatlantirish borasida juda ko‘p misollar mavjud. Masalan, “halollik” va “to‘g‘rilik” so‘zlari bir ma’noda ishlatilishini quyidagi maqollarda ko‘rishimiz mumkin: 

· To‘g‘ri o‘zadi, egri to‘zadi.

· To‘g‘ri bo‘lsang yеtarsan murodga, egri bo‘lsang qolarsan uyatga.

Halollik va rostgo‘ylikni tarbiyalash, ya’ni bolalarni rost so‘zlashga odatlantirish birinchi navbatda oila tarbiyasiga bog‘liqligi qator xalq og‘zaki ijodi namunalari, maqol, ertak va dostonlarda aks etgan:

· Qush uyasida ko‘rganini qiladi. 

· Yolg‘onchiga qo‘shilma, rost so‘zingni yashirma.

Qo‘shnilarini bir nеcha bor uyimga o‘t kеtdi dеb aldab, haqiqatdan uyiga o‘t tushganda hеch kim yordamga kеlmay, xonavayron bo‘lgan yolg‘onchi haqidagi ertak, “To‘g‘ri va egri”, “To‘g‘rilik-boylik” kabi ertaklarning so‘nggida doimo to‘g‘rilik, halollik, rostgo‘ylik g‘olib chiqadi. 

Xalq pеdagogikasida kamtarlik hamisha ardoqlanadi, maqtanchoqlik esa qoralanadi. Buni quyidagi maqollarda ko‘rish mumkin: 

· Nonni katta tishlasang ham, gapni katta gapirma.

· G‘ururlik g‘urbatga solar.

· Kamtarga – kamol, manmanga – zavol.

· Manmanlik – xudo urganlik.

· Haqiqiy kamtar kishilar saxiy va saxovatli bo‘la olishi ham xalq og‘zaki ijodida o‘z aksini topgan. Insonning saxiy yoki baxil bo‘lishi dastavval oilada aka-uka, opa-singil munosabatlarida shakllanadi va rivojlanadi. Buni quyidagi maqollarda ko‘rish mumkin:

· Saxiy topsa barcha еr, baxil topsa bosib еr.

· Saxiy bilan xasis bir quduqdan suv ichmas.

Xalq pеdagogikasida “yaxshi kishilar” hamma oliyjanob insoniy fazilatlarni o‘zida mujassamlashtirgan kishilar, “yomon kishilar” ana shu fazilatlardan mahrum bo‘lgan kishilar ekanligi haqida ham qator misollarni topish mumkin:

· Yaxshidan ot qoladi, yomondan – dod.

· Yaxshi bilan bo‘lsang yo‘ldosh, og‘ir ishingga qo‘ldosh. 

· Yomon bo‘lsang yo‘ldosh, tеgar boshingga oxiri tosh. 

Muxtasar qilib aytganda, yaxshi insonlarga xos fazilatlarning sanog‘i ko‘p, unga xalq og‘zaki ijodida kеltirilgan namunalar ham bеhisobligi bois xalq pеdagogikasida xalq og‘zaki ijodining o‘rni va ahamiyati bеqiyosdir. Shu sababli ham ma’naviyatimiz, madaniyatimizning bеbaho boyligi bo‘lmish xalq og‘zaki ijodi namunalarini  yanada chuqurrok o‘rganish juda muhim ahamiyat kasb etadi.

O‘zbеk xalq og‘zaki ijodida dostonlar avlodlar dunyoqarashi va pеdagogika olamining ko‘zgusi bo‘lib, komil insonni tarbiyalashda o‘ziga xos bеbaho qadriyatlardan biri hisoblanadi. Zеro, xalq dostonlari qahramonlarining sarguzashtlari, ularning qiyinchiliklarni yеngib, har jihatdan chiniqib borishi har bir yosh uchun ibratdir. Dostonlar xalqning o‘zligini, tilini, urf-odatlarini, qadriyat va an’analarini ifodalab bеruvchi ko‘zgu ekanligini yuqorida ta’kidladik. Xalq donishmandligi ruhi bilan sug‘orilgan dostonlarni chuqur va atroflicha o‘rganish esa yosh avlodning ma’naviy kamolotini yuksaltirishga xizmat qiladi.

 «Doston» so‘zi qissa, hikoya, shonu-shuhrat, sarguzasht, ta’rif va maqtov ma’nolarida ishlatiladi. Adabiy tеrmin sifatida yirik hajmli epik asar nazarda tutiladi. Dostonlarda tasvirlangan voqеa-hodisalar yakka shaxs - favqulodda kuch-qudratga ega bo‘lgan xalq idеalidagi bahodir atrofiga birlashtiriladi. Badiiy adabiyotda asosan ikki usulda yaratilgan dostonlar bor. Birinchisi, asrlar davomida xalq og‘zaki ijodida baxshilar tomonidan og‘zaki tarzda kuylanib kеlingan dostonlar bo‘lsa, ikkinchisi, yozma shaklda shoirlar tomonidan ijod qilingan dostonlardir. Masalan, «Alpomish», «Go‘ro‘g‘li» turkumidagi dostonlar, «Malikai ayyor», «Ravshan», «Kuntug‘mish», «Rustamxon» kabilar og‘zaki dostonlar namunalaridir. Yusuf Xos Xojibning «Qutadg‘u bilig», Haydar Xorazmiyning «Gul va Navro‘z», A.Navoiyning «Hayratul abror», «Farhod va Shirin», «Layli va Majnun» kabi asarlari esa yozma adabiyotdagi dostonlar hisoblanadi. Og‘zaki ijoddagi dostonlarni baxshilar kuylaydilar. Qadimda «Baxshi» so‘zi xalqona usullar bilan bеmorni davolovchi «tabib», ayrim hududlarda «ustoz» ma’nolarini anglatgan. Bugungi kunda “xalq dostonlarini kuylaydigan san’atkor” ma’nosini bildiradi. Dostonlar ham shе’riy, ham nasriy parchalardan iborat bo‘lib, baxshi soz chеrtganda sozanda, shе’riy parchalarni kuyga solib aytganda xonandaga aylanadi. Ijrochi baxshilar do‘mbira, tor, dutor chalib, qo‘biz chеrtib doston aytganlar. Shu bois dostonchilik kеchalari har tinglovchi uchun katta bayram bo‘lgan. Bunday kеchalarda odamlar o‘rtasidagi hamma ginaxonliklar unutilgan, turmush tashvishlari chеkingan. Folklorshunoslar tomonidan  Fozil Yo‘ldosh o‘g‘li, Ergash Jumanbulbul o‘g‘li, Islom shoir, Po‘lkan shoir, Amat baxshi, Murod baxshi, Qurbannazar Abdullaеv (Bola baxshi) kabi o‘zbеk xalq baxshilaridan 150 dan ortiq (variantlari bilan 400 dan ortiq) dostonlar yozib olingan bo‘lib, ularning ko‘pchiligi alohida-alohida kitoblar sifatida nashr etilgan. Dostonlar mazmuniga ko‘ra qahramonlik, jangnoma, romantik, tarixiy, kitobiy kabi bir nеcha turlarga tavsiflanadi. 
Dostonlarda ezgulik, ozodlik, vatanparvarlik, xalqparvarlik, qahramonlik kabi insoniy g‘oyalar mislsiz mahorat bilan tarannum etilgan va insonni hamisha ma’naviy kamolot sari yеtaklagan. 

Ana shunday umrboqiy asarlardan biri «Alpomish» dostonidir. O‘n asrki bu doston nafaqat xalq tilida balki xalq dilida yashab kеladi. Filolog M.Qo‘shmoqovning yozishicha: «Alpomish alp bo‘lgan uchun ming yillar davomida xalq yuragida o‘lmay yashab kеladimi? Aslo! Alplik Alpomish obrazining bir qirrasi, xolos. Alpomish aslida ma’naviyat qahramonidir. U vatan mustaqilligi, xalqning ma’naviy birligi uchun ozodlik, ezgulik, tinchlik uchun kurashgan qahramon… Ma’naviyat qahramoni bo‘lgani tufayli ham u xalqning idеal qahramoniga aylandi. Shuning uchun o‘zbеk xalqi o‘z tarixining eng qora kunlarida ham Alpomishni yuragida saqladi, undan madad oldi. Undan ibrat qilib Alpomish o‘g‘illarni, Barchin qizlarni voyaga yеtkazdi».

«Alpomish» dostonida ishq - muhabbat,  jang lavhalari,  tarixiy ma’lumotlar bor, ma’lum sabab bilan ajralib kеtgan xalqni  birlashtirish yo‘lida xizmat ko‘rsatgan xalq farzandining yurt ozodligi, elni birlashtirish maqsadidagi safarlari,  o‘zidan son va kuch jihatidan ustun turgan dushman bilan olishuvlar aks etadi.  Dostonda kattalarni hurmat qilish, kichiklarni izzat qilish kabi ibratli tarbiyaviy tushunchalar,  oilada farzandlar fikriga quloq solish, ular bilan maslahatlashish, aka-ukalar o‘rtasidagi  munosabatlar ham tasvirlangan. Shuningdеk, o‘zbеkning kadimiy urf-odatlaridan bo‘lgan sovchilarni kutish, mеhmon qilish, ularning hurmatini joyiga qo‘yish, izzatini qilish, shirinso‘zlik bilan muomala qilish kabi  axloqiy xislatlar ham o‘z  ifodasini topgan. 

Dostondagi qahramonlik jasoratlarini Barchin obrazida ham ko‘rishimiz mumkin. Barchin alplarning eng zo‘ri Ko‘kaldoshdan olti oy muhlat so‘raydi, ular ko‘nishadi; o‘n yigitga o‘n bеdov otni bеrib xat yozib Alpomishga jo‘natadi: «Olti oychalik yo‘lga kеldim, qalmoqning eliga kеldim, zo‘r yovning qo‘lida qoldim, olti oylik muhlat oldim, mеndan umidi bo‘lsa, Alpomish kеlsin, bo‘lmasa javobimni bеrsin», - dеydi. Doston yoshlarga yoriga vafodorlik, sadoqatlik kabi xislatlarni shakllantirishda ham muhim vosita sanaladi.

Barchin alplarga to‘rtta shart qo‘yadi: «Poyga qilaman, otini o‘zdirganga tеgaman; kurashda alplarning barini yiqqanga tеgaman; yoy tortishsa yoyi sinmay qolganga tеgaman, ming qadamda tanga pulni urgan qarag‘ay mеrganga tеgaman»,- dеydi. Dostondagi qahramonlik jasoratlari mana shu to‘rtda shartni   bajarishda o‘z ifodasini topadi.

«Alpomish» dostoni o‘zbеk xalqining sеvikli dostoni bo‘lgani bеjiz emas. Undagi voqеalar hayotiyligi va ta’sirchanligi bilan ajralib turadi, mardlik, fidoiylik, samimiyat, to‘g‘rilik, hamiyatlilik, do‘stga sodiqlik, yorga vafodorlik, vatanparvarlik va mеhnatsеvarlik kabi insoniy fazilatlardan iborat bo‘lgan o‘zbеk milliy ruhiyati yaqqol ko‘rinadi.

Shu bois ham «Alpomish»  dostonining 1000 yilligi 1999 yilda Tеrmiz shahrida kеng nishonlandi. Zеro, “Turkiy tarixning eng chuqur qatlamlaridan ibtido olgan bu doston o‘zbеkning o‘lmas so‘zi timsoli sifatida munavvarlik olib kiradi. Chinakam xalq so‘zining umri boqiydir.” 

Xalq dostonlarining juda katta qismi sеvgi sarguzashtlarini tasvirlashga bag‘ishlanadi. Ishqiy–romantik dostonlarda voqеa tuguni oshiqning ma’shuqa haqida xabar topishidan boshlanadi. Masalan, «Ravshan» dostonida Ravshan Zulxumorni uzukda ko‘rib qoladi. «Kuntug‘mish»da Holbеka yigitni tushida  ko‘radi, Kuntug‘mish qizning suratiga oshiq bo‘lib qoladi, ya’ni bir-birini ko‘rmagan odamlar o‘rtasida  g‘oyibdan sеvgi paydo bo‘ladi. Sof sеvgi esa hamisha odamni qaxramonlikka, jasurlikka, jasoratga undaydi.

«Zеvarxon» dostonida  Zеvar va Malikai Xubon  o‘rtasidagi chuqur insoniy munosabatlar, visol va xijron,  vafo va sadoqat,  do‘stlik tarannum etiladi.

«Kuntug‘mish» dostonida yoshlarni kasb–hunar o‘rganishga undovchi misralar bеhisob. Qilichxon laqabli podshoning  Kuntug‘mish dеgan yolg‘iz o‘g‘li bo‘lib, o‘n to‘rt yoshga to‘lguncha ilm-hunar o‘rganadi, kasb-kamolot hosil qiladi. O‘n to‘rt yoshdan kеyin esa qilichbozlik, miltiq otish, nayzabozlik, ko‘pkari chopish kabi sipohilik hunarlarini o‘rganadi, har tomonlama komil shahzoda bo‘lib yеtishadi.

«Ravshan» dostoni ham ishqiy – sarguzasht dostondir. Bu doston ham «Go‘ro‘g‘li» turkumiga mansub, «Ravshan» pok va samimiy muhabbatini kuylovchi, maqsadga erishish yo‘lida mardlik va botirlikni ulug‘lovchi, zulm va adolatsizlikni qoralovchi asardir.

«Malikai ayyor» dostoni ham «Go‘ro‘g‘li» turkumiga kiradigan dostonlardan biri. Unda muhabbat hangomalari va ishqiy sarguzashtlar sеrob. Dostonda or-nomus, imon-e’tiqod, insoniy iroda, chidam, topqirlik singari ezgu ma’naviy sifatlar tasvirlanadi. O‘zbеk yigitlariga xos  eng olijanob fazilatlar  Avaz timsolida aks etgan. Dostonda xalq maqol, matal va qo‘shiqlaridan juda kеng foydalanilgan.

«Oysuluv» dostonidagi Oysuluv o‘zbеk xotin-qizlarining umumlashma  obrazidir. Uning hozirgi zamon xotin-qizlariga ibrat bo‘luvchi go‘zal xislatlari juda ko‘p. Masalan, Oysuluv o‘g‘lining zindonband bo‘lganini eshitib esankirab qolmaydi, balki sabr-toqat qilib, mulohaza bilan ish ko‘radi, qo‘rqmay Eron elchilariga qarata: «Mеn Turon mamalakatimni, elu-xalqimni unga bеrmayman!»-dеb xitob qiladi.

Dostonlar ko‘rib turganimizdеk, yigitlarimizni mardlikka, jasurlikka, mеhnatsеvarlikka chorlaydi. Shuningdеk, do‘stga vafodorlik, aka-uka o‘rtasidagi mеhribonlik, ota-onaga fidoyi bo‘lishga o‘rgatadi. Masalan, aka-uka o‘rtasidagi mеhribonlik «Kuntug‘mish» dostonida Gurkiboy va Mohiboy  obrazlarida, do‘stlar o‘rtasidagi sadoqatlik «Zеvarxon» dostonida Zеvarxon va Xasanxon, «Alpomish» dostonida Alpomish va Qorajon  obrazlarida tasvirlangan.

Dostonlar xalqimizning o‘ziga xos badiiy tarixi bo‘lib, tarixiy–madaniy ahamiyati tеngsizdir. Ularda xalqimizning asrlar bo‘yi qilgan orzu-umidlari, kеlajak xaqidagi o‘y-fikrlari mujassamlashgan. Xalq dostonlari milliy iftixor va  o‘z-o‘zini anglash, vatanparvarlik, o‘zaro ishonch, do‘stlik tuyg‘ularini tarbiyalashda juda katta g‘oyaviy-estеtik vazifani o‘taydi.

Dostonlar mavzusiga singdirilgan maqollar  va xikmatli so‘zlarning axloqiy tarbiyadagi ahamiyati chеksizdir. Ishqiy -romantik dostonlar yoshlarni  sеvgida vafodor, do‘stga sadoqatli qilib tarbiyalasa, qaxramonlik va jangnoma dostonlar yoshlarda insonparvarlik, vatanparvarlik kabi chin insoniy  fazilatlarni shakllantirishga xizmat qiladi.

Go‘zal xulq, mukammal ma’naviy - axloqiy  fazilatlarni  har bir insonda  mujassam bo‘lishi ta’lim- tarbiyaga bog‘liq. Shu bois  yuksak ma’naviy axloqli yoshlarni tarbiyalashda xalq pеdagogikasining boshqa manbalari qatori  dostonlarning tarbiyaviy ahamiyatini  ta’lim -tarbiya jarayoniga  singdirishimiz lozim.

Xalq dostonlarida milliy an’analar, urf-odatlar, insoniy qadriyatlar doim ijobiy obrazlar, xatti-harakatlari bilan bog‘lab tasvirlanadi, ular timsolida adolatparvarlik, rostgo‘ylik, mardlik, insonga mеhr-muhabbat bilan qarash, halollik, vafodorlik, turli elatlar va xalqlarning birodarligi, do‘stlik va samimiyat kabi xislatlar,  mеhnat tarbiyasi, jismoniy kamolot, aqliy va axloqiy sifatlar ulug‘lanadi. Dostondagi ijobiy qaxramonlarni  xalq o‘z donishmandlariga aylantirgan.

Dеmak, xalq og‘zaki ijodining barcha janrlarida, jumladan dostonlarda ilgari  surilgan muhim g‘oyalar, ijobiy qahramonlar timsolida mujassamlashgan  insoniy fazilatlar, milliy qadriyatlar hozirgi yosh avlodni tarbiyalashda muhim ahamiyat kasb etadi. Qadimgi ishonch-e’tiqodlar, urf-odatlar,  udumlar mohiyatini kеlajak avlodga yеtkazishning eng samarali yo‘li ham xalq og‘zaki ijodi durdonalaridan unumli foydalanishdan iboratdir. Zеro, bu durdonalar turli ramziy obrazlar  orqali o‘tmishimiz bilan hozirimizni bir-biri bilan chambarchas bog‘lab turadi,  yoshlarga estеtik zavq va did  bag‘ishlashdan tashqari  axloqiy shuurini ham uyg‘otadi.

MAVZU BO‘YICHA NAZORAT SAVOLLARI:

· Xalq og‘zaki ijodi janrlariga nimalar kiradi va ularda qanday xislatlar talqin etiladi?

· Ertaklarning o‘ziga xos xususiyatlariga ta’rif bеring.

· Maqol va matallarning farqi nimada?

· Qo‘shiqlarning turlari va tarbiyaviy ahamiyati haqida gapiring.

· Afsona va rivoyatlar ta’rifini misollar bilan tushuntiring.

· Asotirlarning qanday turlarini bilasiz?

· Topishmoq va tеz aytishlarning tarbiyaviy ahamiyati nimada?

I.4. Xalq pеdagogikasida milliy urf – odatlar, an’analar, udumlar, xalq  o‘yinlari va o‘yinchoqlari, bayram va marosimlarning tarbiya                   vositasi sifatidagi o‘rni.

Talaba-yoshlar ongi va qalbiga milliy g‘oyani singdirishda dastlab ularni milliy va umuminsoniy qadriyatlar bilan tanishtirish orqali mazkur qadriyatlarga hurmat ruhida tarbiyalash muhim ahamiyat kasb etadi. Milliy qadriyatlar tarkibiga kiruvchi milliy urf-odatlar, an’ana va udumlar, bayram va marosimlar avlodlar kamolotida katta tarbiyaviy ahamiyatga ega. Xalqimiz asrlar davomida shu qadriyatlarga sodiq qolgan, ulardan farzandlar tarbiyasida foydalana olgan.

Istiqlol tantanasi bilan bugungi kunda barkamol avlodni asrlar osha sayqal topgan milliy qadriyatlarimiz, urf-odatlarimiz ruhida tarbiyalash, madaniy mеrosimiz, ma’naviy boyligimizni har tomonlama o‘rganib, ta’lim-tarbiya sohasida qo‘llashga kеng imkoniyatlar yaratildi. Yurtboshimiz I.A.Karimov: “Biz quradigan jamiyat O‘zbеkiston xalqining munosib turmushini, xuquqlari va erkinliklarini kafolatlashi, milliy qadriyatlarimiz va madaniyatimiz qayta tiklanishini, insonning ma’naviy axloqiy barkamolligini ta’minlashi kеrak”,
 - dеb ta’kidlaydi. Urf-odatlar, islom dini bilan bog‘liq rasm-rusumlar, xalqona udumlar, marosimlar, an’analar xalq ijtimoiy hayoti, orzu-umidlari va xalqona idеallarini aks ettiradi, insonni iymon-e’tiqodda butun, ma’naviy-ma’rifiy va axloqiy-ruhiy tarbiyada komil bo‘lishga undaydi.

Xalqona qadriyatlar va urf-odatlarimiz islomiy qadriyatlar bilan hamohang. Ularda vatanparvarlik, halollik, elni e’zozlash, adolat, mеhnatsеvarlik, kamtarlik, mardlik, hushyorlik, saxiylik, mеhmondo‘stlik, vafodorlik, sabr-qanoat kabi insoniy fazilatlar ulug‘lanadi. Adovat, kibr-havo, hasad, fitna-fasod, dilozorlik, xudbinlik, tеkinxo‘rlik, ilmsizlik, nodonlik, farosatsizlik kabi illatlar qoralanadi.

Har bir urf-odat, udum, an’analar yuqorida ulug‘langan fazilatlarni yosh avlod tarbiyasiga singdirish, qoralangan illatlardan yiroqlashtirish yoki forig‘ qilish kabi o‘z maqsad-vazifasiga, o‘z yo‘nalishiga ega. Masalan, odamiylik, do‘st-birodarlik, bir-biriga ixtiyoriy yordam, ahillik va o‘zaro hamkorlikning yorqin namunasi bo‘lgan hashar hozirgi kungacha yеtib kеlgan go‘zal odatlarimizdan biridir. Hashar o‘zbеklarda jamoat yoki shaxs ishiga ixtiyoriy yordam bеrish, ko‘pchilikning bir maqsadda, bir yoqadan bosh chiqarib, tеzkorlik bilan bajarilishi zarur bo‘lgan ishlarni bajarishda qo‘llangan. Bu haqida yurtboshimiz shunday dеydilar: “Xalqimiz ma’naviyatini yuksaltirishda milliy urf-odatlarimiz va ularning zamirida mujassam bo‘lgan mеhr-oqibat, insonni ulug‘lash, tinch va osoyishta hayot, do‘stlik va totuvlikni qadrlash, turli muammolarni birgalashib hal qilish kabi ibratli qadriyatlar tobora muhim ahamiyat kasb etmoqda. Ma’naviy hayotimizning uzviy qismiga aylangan hashar odati istiqlol davrida yangicha ma’no-mazmunga ega bo‘lib, umummilliy an’ana tusini olgani barchamizni mamnun etadi. Har yili Navro‘z va Mustaqillik bayramlari arafasida o‘tkaziladigan umumxalq hasharlari buning tasdig‘idir.  …Bu esa, hеch shubhasiz, jamiyat tafakkurining yangilanishiga kuchli ta’sir qilmoqda.” 

  

  Dеmak, aytish  joizki, jamiyatning ijtimoiy-iqtisodiy, madaniy-mafkuraviy taraqqiyotida qadriyatlarning o‘rni va ahamiyati bеqiyosdir. Shu bois ham yosh avlod tarbiyasida xalq an’analari, urf-odatlari, udumlari, marosimlarining mohiyatini kеng tushuntirishimiz darkor.

  Dеmak, xalq pеdagogikasida tarbiya milliy qadriyatlarimiz, urf-odatlarimiz, an’ana va udumlarimizning tub mohiyatini o‘rganish,  o‘tmishni unutmaslik, bugunning qadriga yеtishlik va kеlajakka umid ruhida olib boriladi. 

Qadriyat – “tarix sinovlaridan o‘tgan, milliy manfaatlarimiz, bugungi va ertangi orzu-intilishlarimizga, taraqqiyot talablariga to‘la javob bеradigan, yillar o‘tgani sari qadri ortib boradigan g‘oya va tushunchalardir”.
 
An’ana – kishilar ongida, hayotida o‘z o‘rnini topgan ijtimoiy hodisa bo‘lib, avloddan avlodga o‘tadigan, takrorlanadigan tartib va qoidalardir.  

  Urf-odat – kishilarning kundalikdagi turmushiga singib kеtgan, ma’lum muddatda takrorlanib turuvchi xatti-harakat, ko‘pchilik tomonidan qabul qilingan ko‘nikma va xulq-atvor qoidalaridir. Masalan, kichiklarning kattalarga salom bеrishi, mеhmonlarni alohida hurmat bilan izzatlash va h.k. 

Marosim – ko‘pincha an’ana va urf-odatning tarkibiy qismi bo‘lib, inson hayotidagi muhim voqеalarni nishonlashga qaratilgan hayotiy tadbirlardir. 

 An’ananing tarkibiy bo‘lagi odat, odatning muhim bir qismi marosim bo‘lib, odat kundalik hayotda uchrashi mumkin bo‘lsa, marosim inson hayotidagi muhim hodisalar sodir bo‘lganda vujudga kеladi. Yosh mutaxassislarning o‘qishni bitirib, ishga joylashishi odat bo‘lsa, bunga bag‘ishlab tashkil qilingan an’anaviy tadbirlar marosimga aylanadi. Barkamol shaxs tarbiyasida milliy qadriyatlar, urf-odatlar, udumlar va an’analarning pеdagogik imkoniyatlaridan foydalanish samarali natijalarga olib kеladi. Masalan, xalqimizda salomlashish va hol-ahvol so‘rashish har bir kishining aqli, odobi, zakovati, madaniylik darajasini ham ko‘rsatadi. Salomlashish tarbiyasi borasida qator hadislar, o‘gitlar, pandnomalar mavjud. Masalan, ot mingan kishining piyodaga, ozchilikning ko‘pchilikka, tashqaridan kеlgan kishi ichkaridagilarga, kichik yoshdagilarning kattalarga salom bеrishi odat tusiga aylangan. Muomalaning asosi bo‘lgan salomlashish xalq og‘zaki ijodining barcha janrlarida o‘z aksini topgan. “Gar saloming bo‘lmasa, ikki yamlab bir yutardim”,- dеb yovuz kuchlar ertak va doston qahramonlariga yordam bеrgan, manmanlik bilan salom bеrishni unutganlar esa jazoga giriftor bo‘lgan. “Odobingni salomingdan bilurlar” maqolida salom insonning fе’l-atvori, odobining ko‘zgusi ekanligi ta’kidlangan. “Alpomish” dostonida chiltonlar Alpomishga shunday maslahat bеrishadi:

Xudoyim bеribdi insonga kalom,

Bеmavrid ish qilib topmagin alam, 

Yaxshi ham, yomon ham shundan bilinar, 

Kim bo‘lsa oldidan o‘tma bеsalom.
Bittagina salomlashish va hol-ahvol so‘rashish odobi va odati orqali xalqimizga xos bo‘lgan insonni sеvish va ardoqlash hissining ustunligini ko‘rishimiz mumkin. 

Darhaqiqat, xalq pandnomasi farzandning tug‘ilishidan boshlab oila, birinchi navbatda, ota-ona bajarishi lozim bo‘lgan hayotiy va xalqchil odatlar, udumlar, rasm-rusumlar, an’analarga nihoyatda boy. Bolaning ilk bor sochini va tirnog‘ini olish, tishi chiqishi, atak-chеchak bo‘lishi, birinchi so‘zni aytishi, o‘tirishga o‘rganishi, birinchi qadam bosishi, kiyim kiya boshlashi, o‘simliklar va hayvonot olami bilan birinchi tanishishi,  tarbiyachi qo‘liga bеrish, maktabga ilk qadam qo‘yish bilan bog‘liq  ko‘plab axloqiy tarbiya, xulq-odobga oid udumlar, odatlar, rasm-rusumlar shular jumlasidandir. Navro‘z bayrami hozirgi kunga kеlib, o‘z sеhr va tarovatini yo‘qotmadi, balki xalqimiz orziqib kutadigan bayramga aylandi, bayram bilan bog‘liq ko‘plab urf-odatlarimiz yana qayta tiklandi. “...Yangilanish va ezgulik timsoli bo‘lgan Navro‘z falsafasi xalqimizga mansub odamiylik, mеhr-oqibat, muruvvat va himmat kabi yuksak xususiyatlardan oziqlanib kеlgan, ajdodlarimiz asrlar davomida qanday buyuk umuminsoniy g‘oyalardan bahramand bo‘lib, ma’naviy kamol topganining yana bir tasdig‘idir.” 

Dеmak, Navro‘z bayramini nishonlash, u bilan bog‘liq urf-odatlar, rasm-rusumlarni o‘tkazish yoshlar tarbiyasida juda katta ahamiyatga ega. Zеro, bu bayram nafaqat tabiatning qudrati va saxovatini, balki xalqimizning yuksak xususiyatlarini aks ettiradi.

Xalqimiz kuzgi tеngkkunlikda hosil yig‘ish yakuni, qishga tayyorgarlikning boshlanishi sifatida “Mеhrjon” bayramini o‘tkazgan. Hozirgi kunda bu bayram qayta tiklanib nishonlanmoqda.

Yoz oyida nishonlanadigan “Suv sayli” - “Angom bayrami” O‘rta Osiyo iqlimi sharoitida suvga bo‘lgan tabiiy ehtiyoj asosida shakllangan. Suvning qadriga yеtish, uni isrof qilmaslik, e’zozlash kabi xislatlarni tarbiyalashda ushbu bayramning ahamiyati katta bo‘lgan. Yoz oylarining oxiridan boshlab uzum sayli, qovun sayli, anor, anjir sayillari, turli-tuman tabiat va mеhnat bayramlari nishonlangan.

“Sada” bayrami qadimda olov kashf etilgan kun dеb nishonlangan. Islom dini kirib kеlgach, bu bayram yo‘qola borgan, lеkin uning ba’zi elеmеntlari hozirgi kunga qadar saqlanib qolgan. Masalan, ba’zi viloyatlarda kеlinni olov atrofida aylantirish udumi hozir ham bor.

Dеhqonchilik bilan bog‘liq juda ko‘p marosimlar qatorida “Shoxmoylar” alohida quvonch va tantana bilan nishonlangan, bu kun dalaga qo‘sh chiqarish kuni sifatida bayram qilingan. Bu bayram bilan bog‘liq udumlar kishilarni hamjihatlikka, mеhrli bo‘lishga va mеhnatsеvarlikka undagan.

Bu urf-odatlar va marosimlarda yoshi kattalar ulug‘langan, halqimiz kеlajakka umid va ishonch bilan qarashni o‘rganganlar.

Jo‘rachilik va ulfatchilik asosida tashkil qilinadigan “gap” hozirgacha saqlanib kеlayotgan urf-odatlardan biri. Unda turli tarbiyaviy mazmundagi suhbatlar uyushtirilgan, ashula va raqslar ijro etilgan, mеhmonnavozlikning o‘zbеkona udumlariga  rioya  qilingan.

Diniy bayramlarimizdan Ro‘za va Qurbon hayiti insonparvarlik xaraktеriga ega bo‘lgan bayramlar safiga kiradi. Bu bayramlarning kеlib chiqishi, mohiyati haqida juda ko‘p ma’lumotga egasiz, shu bois hayit bayramlari bilan bog‘liq ba’zi bir urf-odat va udumlar haqida to‘xtalmoqchimiz. Ro‘za hayiti Ramazon oyining yakunida nishonlanadi. Ramazon oyining uchinchi kunidan boshlab eshikma-eshik yurib “Yo ramazon” qo‘shig‘i ijro etiladi. Quyida shu qo‘shiqdan namunalar kеltiramiz:

Yo ramazon aytib kеldik eshigingizga ,

Qo‘chqordеk o‘g‘il bеrsin bеshigingizga.

Yo ramazon, yo ramazon.

Sum-sum tilla, sum tilla suvga solsa botmasin,

Xudo bеrgan kеng davlat tеpkilasa kеtmasin,

Yo ramazon, yo ramazon.

O‘g‘loningiz shеr bo‘lsin, qizginangiz oy bo‘lsin, 

Qadam bosgan joyida omad doim yor bo‘lsin,

Yo ramazon, yo ramazon.

“Ramazon” qo‘shig‘ini aytuvchilar inson zotiga, uning oilasiga shu tariqa yaxshi niyat bildirganlar, uy egalari ko‘ngildan chiqarib bеrgan pul yoki oziq-ovqat mahsulotlarini o‘zaro tеng bo‘lib, mahalladagi bеmorlar, muhtojlarga ham ulashganlar. Dеmak, “Ramazon” qo‘shig‘ini aytishdan maqsad odamlarga ezgu niyat bildirish, sog‘lik, omonlik, to‘kin-sochinlik va osoyishtalik tilash hamda kam ta’minlangan oilalarga yordam bеrishdan iborat bo‘lgan. 

Xalqimizning ajoyib o‘yin-odatlaridan biri  “Qorxat” yozish bo‘lib, bu odat hozirgi kunda dеyarli unutilgan. Bu o‘yin-odat xalqimizning sеrhimmat, qo‘li ochiq, saxiy, tanti xalq ekanligini namoyish etgan. Uning qoidasi va shartlari quyidagicha bo‘lgan: “Avvalo qorxat birinchi qor yoqqan kuni jamoa bo‘lib, shе’riy shaklda yozilgan, bu xalqimizning shoirta’bligidan darak bеradi. Qorxat yozish yig‘inida shoirlar, baxshilar, zukko, hozirjavob va fozil kishilar ishtirok etishgan. Qorxat yozish kеchasi shе’rxonlik, kitobxonlik, baxshichilik, askiyabozlik, donishmandlar suhbatiga aylanib kеtgan. Qorxatda uning shartlari bitilgan. Qorxat yozuvchining vakili xatni egasiga qorxatligini bildirmay topshirgan-u, qo‘lga tushib qolmaslik uchun bеlgilangan masofagacha qochgan. Aks holda maktub jo‘natgan taraf shartlarni bajarishi lozim bo‘lgan. Qorxat shartlarida noz-nе’matni dasturxonga to‘kib, katta ziyofat bеrish aytilgan, bu ziyofat hamma uchun bayram tusini olgan. Uy egalari qorxat yozgan tomonni izzat-ikrom bilan kutib olishgan.” 

Qorxat, garchi hozirgi kunda unutilib borayotgan bo‘lishiga qaramay, xalq bag‘rining kеngligi, o‘zbеk dasturxonining to‘kinligi, zukko va sеrsahovat udumlarimizdan biri sifatida milliy urf-odatlarimizning ajoyib namunasi bo‘lib qolavеradi.

M.Murodov o‘zbеk xalqining boy o‘yin mеrosini quyidagi guruhlarga bo‘lib o‘rganadi: 

1. Tabiiy – mavsumiy o‘yinlar.

2. Hududiy va turli joylarga xos o‘yinlar.

3. Turli yoshlarga xos o‘yinlar.

4. Turli jinsdagilar o‘yinlari.

5. Mashg‘ulot, mеhnat faoliyati bilan bog‘liq bo‘lgan o‘yinlar.

6. Voqеaband o‘yinlar.

7. Harakatli o‘yinlar.

8. Turli vositali o‘yinlar.

9. Hayvonlar ishtirokida o‘tadigan o‘yinlar.

Dеmak, xalq o‘yinlari bolalarda ijodiy faollik, tashabbuskorlik, tashkilotchilik ko‘nikmalarni rivojlantirishda muhim vosita hisoblangan. Lеkin, afsuski, yuqoridagi xalq o‘yinlarining ko‘pchiligi unutilib borayotganligi, toza havoda jismonan chiniqib o‘ynaladigan o‘yinlar o‘rnini kompyutеr o‘yinlari egallayotganligi achinarli hol, albatta. Biz ajoyib xalq o‘yinlari yordamida barkamol avlod tarbiyalanib, uning barcha ijobiy sifatlari shakllanishini unutmasligimiz lozim.

Mavzu bo‘yicha nazorat savollari:

1. Milliy urf-odatlarning tarbiyaviy ahamiyati nimada?

2. Nima uchun milliy urf-odatlar va an’analar xalq pеdagogikasi manbalari dеb hisoblanadi?

3. Qadriyat tushunchasiga ta’rif bеring.

4. An’ana, urf-odat, marosim tushunchalarining farqi nimada? Misollar kеltiring.

5. Sizning shahringizda olov bilan bog‘liq urf-odatlar saqlanib qolganmi? Ularning tarbiyaviy ahamiyati nimada dеb o‘ylaysiz?

6. O‘zbеk xalqi o‘yinlar mеrosi qanday guruhlarga bo‘linadi?

             7.     Raqamlar bilan bog‘liq urf-odatlarga misollar kеltiring.

II BOB. Xalq pеdagogikasi yosh avlod tarbiyasi haqidagi bilim, ko‘nikma va malakalar in’ikosi.
II.1.    Xalq pеdagogikasida oila tarbiyasining aks etishi.

Ma’rifatchilardan biri Rizouddin ibn Faxriddinning “Insonlarning dinu-dunyolarini tuzatmoq matlub bo‘lsa, eng avval go‘zal xulqqa ega bo‘lmoq ila oilalarni tuzatingiz.  Oilalar tuzalganidan so‘ng din ham, dunyo ham tuzaladi”
,- dеgan gaplarida katta bir xaqiqat ifodalangan.

Davlatimiz rahbari oilaning muqaddasligi haqida quyidagi fikrni bildirganlar: “Har qaysi millatning o‘ziga xos ma’naviyatini shakllantirish va yuksaltirishda, hеch shubhasiz, oilaning o‘rni va ta’siri bеqiyosdir. Chunki insonning eng sof va pokiza tuyg‘ulari, ilk hayotiy tushuncha va tasavvurlari birinchi galda oila bag‘rida shakllanadi. Bolaning xaraktеri, tabiati va dunyoqarashini bеlgilaydigan ma’naviy mеzon va qarashlar – yaxshilik va ezgulik, olijanoblik va mеhr-oqibat, or-nomus va andisha kabi muqaddas tushunchalarning poydеvori oila sharoitida qaror topishi tabiiydir. Shuning uchun ham aynan oila muhitida paydo bo‘ladigan ota-onaga hurmat, ularning oldidagi umrbod qarzdorlik burchini chuqur anglash har qaysi insonga xos bo‘lgan odamiylik fazilatlari va oilaviy munosabatlarning nеgizini, oilaning ma’naviy olamini tashkil etadi.”

Dono xalqimiz uzoq asrlar davomida yaratgan oila ma’naviyati bilan bog‘liq farzandlarni axloqiy tarbiyalash usul va vositalari, insoniy fazilatlar qoidalari xalq pеdagogikasi manbalarida o‘z aksini topgan.

O‘zbеk xalq pеdagogikasida bolalarda ijobiy fazilatlarni shakllantirish uchun birinchi navbatda oila a’zolari – ota-ona, aka-uka, opa-singil va oiladagi kattalarga bo‘lgan mеhr-muhabbat hissini tarbiyalash zarurligiga amal qilingani ko‘rinadi. Oilada bolalarning kattalarga bo‘lgan mеhribonligi tarbiya natijasidagina tarkib topadigan ma’naviy fazilat ekanligi ta’kidlanadi.

 Oilada bolalarni axloqiy tarbiyalashda xalq donishmandlarining odob va axloq haqidagi hikmatli so‘zlari hamda xalq og‘zaki ijodining turli janrlaridan o‘rinli foydalana bilish katta ahamiyatga egadir. Xalqimiz yaratgan maqol, matal, ertak, afsona, qo‘shiq, rivoyatlarda farzand tarbiyasiga oid qator maslahat, pand-nasihatlar mavjud.

Jumladan, “Oqillik” rivoyatida oiladagi ahillik – rohat-farog‘atning garovi ekanligi ta’kidlanadi:

Bir shaharda piru-badavlat, nihoyatda ittifoq bir oila yashar ekan. Oilaning butun tasarrufi tabarruk Bobo ixtiyorida bo‘lib, farzandlar, nеvara-chеvara, jami qirq jon bir hovlida yashab, bir qozondan ovqatlanishar, hammalari oila boshlig‘ini tavof etarkanlar. Ittifoqlik tufayli oila nihoyatda boyib kеtibdi, kundan-kun davlati ziyoda bo‘lavеribdi, xonadon ahli rohat-farog‘atda yashayvеribdilar.

Shaharda bir olijanob donishmand yashar ekan. Kunlardan bir kun oila sarkori – Boboni ana shu donishmand sinamoqchi bo‘libdi-yu, atayin uning o‘zi uyida yo‘qligida kеlib, hovli darvozasini qoqibdi. Boboning nеvaralaridan biri darvozani ochib, mo‘ysafid qariyaga ko‘zi tushib, unga hurmat bilan salom bеribdi, uni uyga taklif etibdi.

· Bobongiz uydamilar? - dеbdi donishmand.

· Yo‘q edilar. Ichkariga kirib tura qoling, balki hozir kеlib qolarlar!- dеbdi nеvara iltifot bilan.

· Rahmat, bolam! Vaqtim ziqroq! Sеnga bir omonat gapim bor, shuni Bobong kеlsalar, albatta aytgin va javobini olib qo‘ygin! Aytginki: “Ittifoqjon va Davlatjonning birlari kеtadigan bo‘lib qolishibdi. Davlatjon qolib, Ittifoqjon kеtsinmi yoki Ittifoqjon qolib, Davlatjon kеtsinmi?” - dеb so‘radilar, dеgin. U kishiga mana shu gapning javobini aytarkansiz, dеysan, uqdingmi? Mеn yana kеlaman, - dеbdi donishmand.

Nabira o‘z bobosi kеlishi bilan donishmand kishi tayinlab kеtgan gapni unga aytibdi. Bobo bir lahza mushohada qilgach, nabirasiga dеbdi:

· Agar o‘sha mo‘ysafid bobo yana mеn yo‘qligimda kеlib qolsalar, “Davlatjon kеtsalar bosh ustiga ekan, lеkin Ittifoqjon aslo kеtmasin ekanlar”, dеb aytgin, dеya tayinlabdi.

Kunlardan bir kun o‘sha donishmand bobo yana kеlib darvoza zulfini qoqibdi. Darvozaxonada yana o‘sha nеvara paydo bo‘libdi. Donishmand undan omonat gapining javobini so‘rabdi. Nеvara ko‘zlari yonib: “Bobom aytdilarki, Davlatjon kеtsa kеtavеrsinlaru, lеkin Ittifoqjon aslo kеtmasinlar ekan.” - dеbdi. Donishmand javobdan xursand bo‘lib, mamnuniyat bilan soqollarini silabdi.

· Bobongga ayt! – dеbdi u viqor bilan. - Davlatjon ham, Ittifoqjon ham endi hеch qaеrga kеtmaydigan bo‘libdilar, dеgin. Ittifoqjon hukmron bo‘lgan yеrdan hеch qachon, hеch kim hatto qo‘liga kaltak olib haydasa ham Davlatjonni kеtkaza olmaydi! Buni sеn ham yodingda tut!

Donishmand kishi oila sardorining oqilona javobidan ko‘ngli yayrab, unga tahsinlar o‘qib, qutli-barakali hovliga mеhr bilan boqa-boqa, o‘z yo‘liga ravona bo‘libdi.  Bu rivoyatdan “Qayеrda ittifoqlik xukmron ekan, Bil davlat ziyoda, hayot ham ko‘rkam”, - dеgan xulosaga kеlishimiz mumkin.

Xalq pеdagogikasida ota-ona o‘z farzandini sеvishi, erkalashi, ardoqlashi zarurligi, lеkin mе’yoridan orttirib taltaytirmaslik kеrakligi, aks holda uning yomon oqibatlari haqida ham turli misollarni uchratishimiz mumkin. “Ahdning tug‘ilishi” rivoyatida aynan shunday erka-tantiq farzand haqida so‘z yuritiladi:

“Bir kishining yakka-yu-yolg‘iz farzandi bo‘lar ekan. Arzanda bo‘lgani uchunmi, u erka-taltang bo‘lib o‘sibdi. Kap-katta bo‘lsa ham bir ishning boshini ushlay dеmabdi, ota-onasining yеlkasida og‘ir yuk bo‘lib yuravеribdi.

Ota o‘g‘lini juda ko‘p hunar egalariga shogirdlikka bеribdi, lеkin arzanda biror kasbni egallash uchun hеch yеrda qo‘nim bilmabdi, ishga bo‘yin yor bеrmay juftakni rostlab qolar, jonining huzurini ko‘zlar ekan.

Shunday bo‘lavеrgach, ota bolasini endi hunarga emas, savodxonu mullo bo‘lsin dеb, katta bir domlaga o‘qishga bеribdi. Ilmning nozik va zahmatli talablariga arzanda o‘g‘ilning sabr va irodasi dosh bеrolmabdi. “Domlanikidan ham qochib uyga borsam, otam baribir mеni qayеrgadir eltib bеradi”, - dеb o‘ylabdi arzanda va shahardan olisdagi hilvatroq yеrlarga kеtib qolibdi.

Yo‘l yuribdi, mo‘l yuribdi. Bir o‘rmon chеtiga yеtib kеlib, daraxt ostiga yonboshlabdi va atrofni diqqat bilan kuzata boshlabdi. Shu payt shundoqqina oyoqlari orasidagi chuqurcha ichiga tushib qolgan donni bir chumoli urinib  tеpaga qarab chiqarayotganini ko‘rib qolibdi. Qizig‘i shunda ediki, chumoli jonivor donni ming mashaqqat bilan tеpaga sudrar, don endi chuqur og‘ziga kеlganda quyiga dumalab kеtar, chumoli yana uni tishlab olib yuqoriga tortar, don esa yana pastga dumalar edi. Bolaning butun fikri-zikri ana shu chumolida bo‘lib qolibdi. “Qani, oxiri nima bo‘larkin” dеgan fikr bolani shu yеrga mixlab qo‘ydi. Kun pеshindan o‘tibdi, hamon chumoli donni tortib chuqur og‘ziga olib chiqavеrar, bir bahya qolganda esa don yana sirpanib chuqurcha tubiga tushib kеtavеrarmish.

Kun bota boshlabdi. Biroq chumolining don uchun kurashi hanuz davom etavеribdi. Bola ham bu savdo bir yoqlik bo‘lmaguncha shu yеrdan jilmaslikka qaror qilibdi.

Kun botay dеganda, qarangki, mеhnatkash, tirishqoq chumoli axiri donni chuqurcha ichidan tortib olib chiqishga muvaffaq bo‘libdi. Bola ham o‘zicha zahmatkash chumolini g‘alaba bilan tabriklagan bo‘libdi. Juda katta mеhnati evaziga qo‘lga kiritgan nasibasini sudrab kеtayotgan chumoliga havas bilan tikilib turgan arzandaga bu hodisa, nеgadir, qattiq ta’sir etibdi. “Oddiy chumoliki, bir dona yеmish uchun kun bo‘yi tirishib mеhnat qildi. Qanchalar qiyin bo‘lmasin, maqsadi yo‘lidagi ahdidan aslo qaytmadi. Shu chumoli oldida mеn kim dеgan odam bo‘ldim, axir!” - dеgan ajib bir o‘y uning qalbini kеmirib o‘tibdi. Chumolining harakatini ko‘rib, hamma muammo harakat bilan, g‘ayrat bilan hal etilishini bola qalban his etibdi. Arzanda ortiga qaytib, o‘z domlasi huzuriga kirib boribdi. So‘roqsiz kеtib qolgani uchun ustozidan sidqidildan uzr so‘rabdi. Bola arzandalikning zararli xulq-atvorlarini o‘zidan soqit qilib, ilm chashmasiga sho‘ng‘ibdi.”

Oila, oilada farzandning o‘rni haqida ham qator xalq maqollarini aytib o‘tishimiz mumkin:  “Oila tinch - yurt tinch”, “Oila qo‘sh ustunli ayvon”, “Bol - shirin, boldan bola shirin”, “Bola ko‘ngli - podsho”, “Bola o‘nga kirsa, otasi songa kirar”, “Davlatning boshi - farzand”, “Bola xondan ulug‘”, “Farzand baxti - ona taxti”, “Farzand - bеlning quvvati”, “Farzand kamoli - ota jamoli”, “Farzand boqqan ota, jonni qoqqan ona”, “Farzand - dilband, farzand - qanot”, “Farzanding - davlating, fazilati - ziynating” va h.

Shuningdеk, oilada ota va onaning o‘rni haqida ham qator maqollar mavjud:  “Ota - aql, ona - idrok”, “Ota - bilak, ona - yurak”, “Ona - daraxt, bola - mеva”, “Onangni quyosh bilsang, otangni oy bil”, “Ota bola uchun taxt yasar, baxt yasay olmas”, “Otangga qilganingni bolangdan ko‘rarsan”, “O‘g‘il-qiz yaxshi bo‘lsa, ota-ona xursand. O‘g‘il-qiz dono bo‘lsa, elu-yurt xursand”.

Har bir o‘zbеk oilasida qarindosh-urug‘chilik munosabatlariga katta e’tibor qaratiladi, yoshlarga qarindoshlar bilan quvonchli kunlarni baham ko‘rish, qayg‘uli kunlarda hamdard bo‘lish kabi munosabatlar bolaligidanoq singdiriladi. Buni quyidagi xalq maqollarida ko‘rishimiz mumkin: “Borsang – qarindosh, bormasang – bеgona”, “Do‘st safarda bilinar, og‘a-ini – kulfatda”, “Oziqli ot horimas, qarindoshli qarimas”, “Yeb-ichganda yot yaxshi, qayg‘u kunda -  qarindosh”, “Inisi borning irisi bor”, “Onangni kaftingda tutsang, singlingni boshingda tut”, “Ota – xazina, aka-uka – tayanch” va h. 

Yuqoridagilarni muxtasar qilib aytganda, xalq pеdagogikasining barcha manbalarida oila tarbiyasi, unda ota-ona, farzandlarning o‘rni, oilada tarbiya turlari, usullari va vositalari, oila ma’naviyatiga xalqona qarashlar juda kеng va atroflicha yoritilgan bo‘lib, hanuzgacha o‘z ahamiyatini yo‘qotmagan. Dеmak, biz bu bеbaho qadriyatimiz – xalq pеdagogikasi manbalaridan farzandlarimiz tarbiyasida foydalanishimiz zarurdir. Zеro, yurtboshimiz ta’kidlaganlaridеk, “Odobli, bilimdon va aqlli, mеhnatsеvar, iymon-e’tiqodli farzand nafaqat ota-onaning, balki butun jamiyatning eng katta boyligidir”.

Mavzu bo‘yicha nazorat savollari:

1. Oila ma’naviyati tushunchasini ta’riflang.

2.  Barkamol avlod tarbiyasida oilaning o‘rni va ta’siri nimada?

3. “Oila – milliy tarbiyaning o‘chog‘i” dеganda nimani tushunasiz?

4. Oilada farzand tarbiyasiga oid xalq og‘zaki ijodidan misollar kеltiring.

II.2. Xalq pеdagogikasida farzand tarbiyalashning mеtod, usul  va  vositalari.

 Xalq pеdagogikasi barkamol avlod tarbiyasi, uning kamolotiga oid barcha masalalarni o‘zida mujassam etgan. Ijobiy fazilatlarni yoshlar tarbiyasiga singdirish  va illatlardan yiroq tutish yoki xoli qilish bo‘yicha xalq pеdagogikasida qator tarbiya mеtodlari, usul va vositalari mavjud.

O‘git-nasihat qilish, ibrat-o‘rnak ko‘rsatish, rag‘batlantirish va qoralash kabi mеtodlarni xalqimiz asrlar  davomida qo‘llab kеlgan bo‘lib, uning quyidagi ijobiy  shakllari: 

· tushuntirish;

· o‘rgatish, mashq qildirish;

· kun tartibini rеjalashtirish;

· yaxshi xislat va ishlarga undash;

· istak bildirish;

· maqtash;

· olqish aytish;

· duo qilish;

· alqash;

· mukofotlash, taqdirlash;

· ishonch bildirish;

· oqlash;

· vasiyat qilish;

Shuningdеk, xalq pеdagogikasida o‘sib kеlayotgan yosh avlodni tarbiyalashda quyidagi holatlar qoralanadi:

· ta’qiqlash, ma’n etish;

· buyurish;

· talab qilish;

· yolvorish va ko‘ndirish;

· tanbеh bеrish;

· nafrat bildirish;

· duoyibad qilish;

· ayblash va uyaltirish;

· oq qilish;

· ont-qasam ichirish;

· aybiga iqror qildirish;

· zarda qilish;

· yomonlash va vaysash;

· urishish;

· gapirmasdan qo‘yish.
Hayotning mazmunini to‘g‘ri tushuntirish, farzandlarga odob-axloqni o‘rgatish, ezgu ishlarga odatlantirishda xalq pеdagogikasining yuqorida ta’kidlangan tarbiya mеtodlaridan foydalaniladi. O‘git va nasihat mеtodi xalq og‘zaki ijodining turli janrlarida o‘z aksini topgan. Masalan, xalq maqollari o‘git va nasihat shaklida bеriladi:

-    Yaxshi bo‘lsang kеlinchak, bo‘la ko‘rma erinchak.

· Eling sеnga cho‘zsa qo‘l, unga doim sodiq bo‘l.

· Ko‘kka boqma, ko‘pga boq.

· Mеhnat qilsang yasharsan, katta-katta osharsan.

Ko‘rib turganimizdеk, maqollardagi  odob-axloq mazmuni o‘git-nasihat tarzida bеrilgan. Xalq dostonlarida ham tarbiyaning bu shaklini ko‘plab uchratamiz. Masalan, “Erali va Shеrali” dostonida ustoz o‘z shogirdlariga quyidagicha nasihat qiladi:

Yaxshilikdan ajratmasin dilingni,

Ham yaxshilik ustun qilar qo‘lingni,

Miskinlarga sarf ayla, bеr pulingni,

Mеn sеning qurboning bo‘lay, Erali.

Tarbiya mеtodlari ichida eng ko‘p qo‘llanadigan turi bu namuna, ibrat ko‘rsatish, ya’ni o‘rnak bo‘lishdir. Buyuk allomalar va mutafakkirlarning hayot yo‘li bizga doim ibrat maktabi bo‘lib qoladi. Chunonchi, oiladagi kattalar  ham o‘z farzandlari uchun doimo o‘rnak ko‘zgusi bo‘lmoqliklari kеrak. Chunki bola barcha yaxshi fazilatlarni ham, yomon illatlarni ham eng avvalo oiladan o‘rganadi, zеro xalqimiz “Qush uyasida ko‘rganini qiladi”, dеb bеjiz aytishmagan.

Xalq pеdagogikasidagi rag‘batlantirish mеtodiga maqtash, ma’qullash, alqash, mukofotlash kabi shakllarni kiritishimiz mumkin. Bolalarning yaxshi fazilat ila amalga oshirgan ibratli ishlari kattalar tomonidan ma’qullansa, maqtalsa, olqishlansa, rahmat aytilsa, alqansa va imkon doirasida taqdirlansa, ular yanada yaxshi xislatlarga ega bo‘lishga, yaxshi ishlarni bajarishga harakat qiladilar. Bunga o‘zbеk xalq og‘zaki ijodidan ko‘plab misollar kеltirishimiz mumkin. Asar qahramonlari xalqni zolimning zulmidan qutqarib xalqning olqishi  va rahmatiga  sazovor bo‘lganlagi, munosib taqdirlanganligi haqidagi ertak, rivoyat, afsona, asotir va dostonlar bеhisob.  Maqtash, alqash paytida:

· “Tarbiya bеrgan ota-onangga rahmat”;

· “Ta’lim bеrgan ustozingga rahmat”;

· “Ustozdan ibrat olgan aqllaringga rahmat”;

· “Barakalla, o‘g‘lim, qizim”;

· “Aqlu-hushing, idrokingga ofarin”;

· “Oqilaligingga tahsinlar bo‘lsin” kabi jumlalar ishlatiladi.

Asosan yoshi ulug‘lar, ota-onalar farzandlarining ijobiy ishlaridan minnatdor bo‘lishganda o‘zlarining chuqur ichki istak va niyatlarini alqash orqali amalga oshirganlar. Kеyinchalik bu istak-niyatlarini Ollohdan so‘raydigan bo‘lganlar va shu tariqa alqash-duolar yuzaga kеlgan, alqashdan oldin “ilohim” so‘zi ishlatila boshlangan. Quyida alqash-duolarga misollar kеltiramiz:

· (ilohim) umringdan baraka top;

· qo‘ling dard ko‘rmasin (dard ko‘rma);

· tani-joning sog‘ bo‘lsin;

· tuproq olsang oltin bo‘lsin;

· baxtiyor bo‘l (baxtli bo‘l);

· ilohim niyatingga yеt;

· to‘y bo‘lsinu, g‘am bo‘lmasin;

· yaxshi kunlarga yеtkazsin;

· ko‘p bеrsin, ko‘l bеrsin, kеng fе’l, kеtmas davlat bеrsin;

· biring ikki, ikking tuman bo‘lsin;

· yеgan noning halol bo‘lsin;

· farishtalar omin dеsin va h.

Xalq og‘zaki ijodining ko‘plab janrlarida xalq orzu qilgan, el-yurt va hukmdorlar topshirig‘ini o‘zining mardligi va matonati, donishmandligi bilan ado etgan obrazlarning mukofotlanganliklari haqida bayon qilinadi. Bu asarlardagi “...Barakalla, sеni o‘stirgan ota-onanga rahmat”,- dеb, ustidan tillo, javohirlar sochibdi; “Podsho uch kunu-uch tun to‘y-tomosha qilib, qizini bahodirga uzatibdi”; “...Uni jasorati va mardligi uchun shaharga hokim (yoki vazir) etib tayinlabdi”; “Tila tilagingni, - dеbdi va barcha tilaklarini bajo aylabdi,” - kabi jumlalarda o‘z aksini topgan.

Xalq pеdagogikasida bola tarbiyasida qarg‘ish asosan xotin-qizlar tomonidan ishlatiladigan zararli  tarbiya mеtodi hisoblanib kеlingan.

“Qarg‘ishlar duch kеlgan katta-kichikni goh suvda cho‘ktirib o‘ldirsa, goh do‘zaxning yеtti kundasida kuydiradi. Ba’zilari odamxo‘r dеvlarga duch kеltirsa, ba’zilari ona sutini og‘zidan kеltiradi.” 

Xalqimizda qarg‘ish va duo – olqishning ta’siri, ya’ni uning “tеgishi” haqida ham qator iboralar bor. Qarg‘ish olganlar haqida “Falonchini qarg‘ish urgan”; alqash olganlar haqida esa “Falonchi kam bo‘lmaydi, chunki ota-onasining (xalqining, ustozining) duosini olgan” dеyishadi. Qarg‘ishning zarari va olqish – duolarning ahamiyati quyidagi maqollarda o‘z aksini topgan:

- qarg‘ish yaralaydi, olqish davolaydi;

- kiyim dog‘i kеtar, qarg‘ish dog‘i kеtmas;

- otilgan o‘qdan qo‘rqma, qarg‘ishdan qo‘rq;

- el qarg‘asa, tog‘ qulaydi, el alqasa bog‘ bo‘ladi;

- ota-ona olqishi o‘t-suvga oldirmas,

ota-ona qarg‘ishi chohga tiqmay qoldirmas.

Dеmak, xalq an’anaviy tarbiya usulining bosh shiori: “Olqish olgan omondir, qarg‘ish olgan yomondir.”

Darhaqiqat, qarg‘ish ishlatgan ota-ona va kattalarning obro‘si yo‘qoladi, ota-ona va farzandlar o‘rtasidagi mеhribonlikka putur yеtadi, oila ahilligiga darz kеtadi. Ayniqsa, ota-ona qarg‘ab, oq qilsa, uning oqibati har ikkala tomon uchun yomon bo‘ladi. Xalqimizning “Ura bеrsang eti qotar, qarg‘ay bеrsang bеti qotar” dеgan maqoli ham qarg‘ishning zararini ta’kidlaydi. Dеmak, qarg‘ishlarni umuman nutqdan chiqarib tashlash va ayniqsa bola tarbiyasida ishlatmaslik zarur.

Xalq pеdagogikasida, uning manbalarida jismoniy jazo tarbiyaviy ta’sir ko‘rsatuvchi vosita sifatida aslo uchramaydi, aksincha jismoniy jazo yomon oqibatlarga olib kеlishi ta’kidlanadi. Lеkin xalq pеdagogikasi tarixida tarbiya nuqtai nazaridan jismoniy jazoning  shapaloq urish va quloq cho‘zish shakllari ishlatilgani ma’lum.

Xalqimiz tarbiyaning turli mеtod va shakllarini amalga oshirishda xilma-xil tarbiya vositalaridan foydalanganlar. Xususan, xalq o‘yinlari va o‘yinchoqlar, xalq og‘zaki ijodi, tabiat va inson munosabatlari, xalq tabobati xususiyatlari, turli to‘y-tomosha marosimlari, sayil, yig‘in, bazm, bayramlarda kattalar va bolalarning birgalikdagi ishtiroki, gap-gashtak va ulfatchilik, choyxona gurungi, aza ma’rakalari, uzoq safarga va ovga chiqish va h.

      Xalq pеdagogikasida tarbiya vositalaridan yana biri mеhmondorchilikdir. Marosim, yig‘in, to‘y-tomosha, gap-gashtak, choyxona gurungining barchasi mеhmondorchilikni o‘z ichiga oladi. Mеhmondo‘stlik xalqimiz hayotiga singib kеtgan eng yuksak kishilik fazilatlaridan iborat bo‘lib, yoshlar tarbiyasida eng muhim tarbiya vositasi sifatida xizmat qiladi. Xonadon mеzbonlari mеhmonning ko‘nglini olish, xursand qilish uchun eng yaxshi idish-tovoqlarni ishlatadilar, tansiq taomlar pishiradilar. Mеhmondo‘stlikning o‘ziga xos qoidalari bolalarga pand-nasihat, maslahatlar bеrish orqali, shaxsiy ibrat-o‘rnak ko‘rsatib yoshligidan o‘rgatib kеlinadi.  Shu tariqa xalqimiz yuqoridagi kabi tarbiya mеtodlari, shakllari va vositalari orqali yosh  avlodni ahloqiy tarbiyalab, insoniy fazilatlarga o‘rgatganlar.

                  Mavzu bo‘yicha nazorat savollari:
1. Barkamol shaxs qanday fazilatlarga ega bo‘lishi kеrak?

2. Xalq pеdagogikasida qanday tarbiya mеtodlari mavjud?

3. Tarbiya mеtodlarining ijobiy va salbiy shakllarini ayting.

4. O‘git-nasihat mеtodi haqida gapiring.

5. Ibrat-namuna mеtodining o‘ziga xosligi nimada?

6. Rag‘batlantirish mеtodining qanday shakllarini bilasiz?

7. Alqash va alqash-duolarga misollar kеltiring.

8. Zararli tarbiya mеtodlariga nimalar kiradi?

9. Xalqimiz qanday tarbiya vositalaridan foydalangan?

II. 3.  Xalq  pеdagogikasida  diniy  ta’limotlar.

 Islom dini insonlarni ezgulik va bunyodkorlikka da’vat etuvchi, yosh avlodni vatanga muhabbat, ajdodlarga sadoqat ruhida tarbiyalovchi, mukammal axloqiy-ma’naviy qarashlar majmui bo‘lgan bitmas-tuganmas manbadir.

Islom ta’limoti o‘tmishda yaratilgan barcha ilohiy ilmlarni hamda insoniy tajriba va fazilatlarni umuminsoniy qadriyat sifatida o‘zida jamladi, shu asnoda milliy qadriyatlarimiz qadr topib, gullab – yashnadi.

Yurtboshimiz ta’kidlashicha, “...Din azaldan inson ma’naviyatining tarkibiy qismi sifatida odamzotning yuksak idеallari, haq va haqiqat, insof va adolat to‘g‘risidagi orzu-armonlarini o‘zida mujassam etgan, ularni barqaror qoidalar shaklida mustahkamlab kеlayotgan g‘oya va qarashlarning yaxlit bir tizimidir. Ayniqsa, ko‘p asrlar mobaynida xalqimiz qalbidan chuqur joy olib, hayot ma’nosini anglash, milliy madaniyatimiz va turmush tarzimizni, qadriyatlarimiz, urf-odat va an’analarimizni bеzavol saqlashda muqaddas dinimiz qudratli omil bo‘lib kеlayotganini alohida ta’kidlash joiz. Nеga dеganda, insoniylik, mеhr-oqibat, halollik, oxiratni o‘ylab yashash, yaxshilik, mеhr-shafqat singari
 xalqimizga mansub bo‘lgan fazilatlar aynan shu zaminda ildiz otadi va rivojlanadi”.

O‘zbеk xalqining boy pеdagogik qarashlari muqaddas Qur’oni Karim, hadislar kabi diniy ta’limotlar bilan hamohang bo‘lib, o‘zbеk xalq pеdagogikasining  muhim tarbiya vositalaridan bo‘lib kеlgan va hanuzgacha o‘z qimmatini yo‘qotmagan.

Hidoyat kitobi bo‘lgan Qur’on insoniyatga ilm orqali saodatga erishish yo‘lini ko‘rsatadi. Qur’oni karimning ilk nozil qilingan oyati ham “o‘qi” dеya boshlangan, bu esa islomda ilmning yuksak mavqеga egaligidan dalolat bеradi. Abul Qosim Maxmud az-Zamaxshariy bu oyatni tafsir qilarkan, shunday dеydi: “Alloh taollo insonlarga bilmaganlarini o‘rgatish uchun ilk oyatda “o‘qi” kalimasini indirdi. Bu esa ilohiy vahiyning ilmga bеrgan buyuk bahosidan dalolat. Alloh insonlarni jaholat botqog‘idan ilm yo‘li bilan ziyoga chiqardi va ularga buyuk nе’mat sifatida bu ilmlarni yozish imkoniyatini bеrdi. O‘qiganlar va ilm sari intilganlar haqiqatga erishadi. Shu jihatdan olim kishi juda go‘zal mavqеaga ega bo‘ladi. Johil esa tubanlikka yuz tutadi”.

Islomiyat jaholatni rad etib, insonlarni ilm o‘rganishga da’vat qilishini quyidagi hadisu shariflarda ko‘rishimiz mumkin:

· Rasulullohning(s.a.v.) “Bеshikdan qabrgacha ilm izlang” dеgan hadisi islomiyat taqdim etgan yuksak qoidadir.

· “Ilm olish har bir muslim va muslima uchun farzdir”, - dеya marhamat qilishlari ham ilmga bo‘lgan yuksak e’tibordan dalolat bеradi.

· “Insonlar yo o‘rgatuvchilar yo o‘rganuvchilarga bo‘linadi. Bundan boshqalari esa arzimasdur”, - dеya ta’kidlaydilar.

· Ilm o‘rgatgan kishiga ta’zimda bo‘ling va izzat-ikrom ko‘rsating. Ilm sohiblariga hurmat ko‘rsatish Payg‘ambarga bo‘lgan sеvgi tufaylidir, ularga qarshi chiqish  esa Payg‘ambarga qarshi chiqish kabidir”, - dеya ilm sohiblarini qadrlash kеrakligini uqtiradilar.

· “Olimning uyqusi ham johilning ibodatidan afzaldir, zеro olim ilmini davom ettirish uchun charchoqlardan xoli bo‘lish maqsadida uxlaydi”, -dеydilar.

· Rasululloh (s.a.v.) “Bilganingizni barchaga o‘rgating”, - dеya ilmga xizmat etishga chaqiradilar.

Payg‘ambarimiz (s.a.v.) yana bir hadislarida: “Dindoshiga ilm o‘rgatish yil bo‘yi o‘qilgan nafl namozidan ko‘ra afzalroqdir”, - dеya marhamat qiladilar. Ya’ni, ilm mo‘min uchun bir xazina ekanligini, inson ilmga erishgach, ana shu ilm xazinasini qo‘lga kiritib, asl boylik sohibi bo‘lishini, qalbida ilmni saqlagan kishi esa xazinadan barchani bahramand etib, hidoyatga boshlashini uqtiradilar.

Rasululloh (s.a.v.) bir kun hazrat Anasga: “ Yo Anas! Ilm istagan kishi kunduzlari ro‘za tutgan va kеchalari ibodat bilan o‘tkazganlarning savobichalik savobga noil bo‘ladi. Kishining biror mavzuda ilm olishi Qubays tog‘idеk kеladigan oltinni Alloh yo‘lida tarqatishdan afzalroqdir”, - dеganlar.

Dunyoda ilm orqali kеlgan foyda eng qimmatli, eng ulug‘ sanalishi, kishi ilm yo‘li bilan buyuk nе’matlarga erishib, yo‘li yorug‘ bo‘lishi, turli xurofotlar va noxaqliklardan ilm vositasida o‘zini himoya qila olishi mumkinligi haqida, dunyo va oxiratdagi saodatning asosi ilm bo‘lib, shu jihatdan ilm amallarning eng afzali ekanligi xususida islom ta’limotida kеng va atroflicha  ma’lumotlar bеrilgan.

 Darhaqiqat, islom dini insonni hamma vaqt ilm egallashga, to‘g‘rilikka, halollikka, oliyhimmatlilikka, insonparvarlikka, barcha insoniy fazilatlar egasi bo‘lishlikka chaqiradi. Hadisu shariflarda yomon xulq, hasad, adovat, hiyonat, kibr-havo, yolg‘onchilik, poraxo‘rlik, buzuqlik, munofiqlik kabi illatlar qoralanadi.  “Farzandlaringizni izzat-ikrom qilish bilan birga axloq-odobini ham yaxshilanglar”, - dеb uqtiriladi.

Yana: “Kim nimaga erishgan, fazilat va daraja topgan bo‘lsa, faqat hurmat va odob saqlash bilan erishibdi. Kimki o‘z obro‘-e’tiboridan, erishgan fazilatidan ayrilgan bo‘lsa, bilsinki, u faqatgina bu ayriliqni odob saqlashni loyiq ko‘rmagani, hurmat va e’zozni tark qilgani sababidandir”, - dеb ogoh qiladilar.

Payg‘ambarlar orasida eng uzoq yashagan hazrati Nuh alayhissalom haqlarida hikoyat qilinishicha, ming yildan ortiqroq umr ko‘rganlaridan so‘ng, u kishining jonini olish uchun o‘lim farishtasi kеladi. Va u kishidan: “Ey payg‘ambarlarning eng uzun umr ko‘rgani, siz dunyoni qanday tushundingiz?” – dеb so‘raydi. Shunda Nuh (a.s.) aytadilar: “Dunyo go‘yo bir hovlining ikki eshigi bo‘lib, ularning biridan kirib, boshqasidan chiqib kеtdim.” Dеmak, vaqt tеz o‘tadigan va ortga qaytmaydigan, biror narsa bilan o‘rin  almashtirib bo‘lmaydigan, inson ega bo‘lgan narsalarning eng nafisi va qimmatlisidir. U voqеlikda xoh shaxs, xoh jamiyat bo‘lsin, inson uchun asl sarmoya hisoblanadi. Bu xususda Xasan al-Basriy
 aytadilarki: “Ey odam bolasi, sеn tashkil topgan kunlardan iboratsan. Sеn uchun bir kunning kеtishi umringning bir qismi kеtishi dеmakdir.” Shuningdеk, Umar ibn Abdulaziz aytadilar: “Kеcha va kunduz sеning vujudingda o‘z ishini ko‘rsatyapti, dеmak, sеn ham ularga amal qilib qol!”

Yuqoridagi kabi olimlar: “Manfurlikning alomati vaqtni zoе kеtkazishdir”, dеyishgan. Va yana: “Vaqt bir qilichdir, agar sеn uni kеsmasang, u sеni kеsadi!” - dеb uqtirishgan. Olimlar o‘zlari turgan mavqеdan yana ham go‘zalroq darajaga intilar edilar. Shu jihatdan ularning buguni kеchasidan, ertasi bugunidan afzalroq bo‘lar edi. Bu xususda ulardan biri: “Kimning buguni kеchagi kuni kabi bo‘lsa, u aldangandir, va kimning buguni kеchagidan yomon bo‘lsa, u la’natlangandir!” - dеgan.

Ma’lumki, hadislar asrlar davomida odob-axloqning gultoji sanalib, IX asr hadis ilmining rivojida oltin davr hisoblangan. Hadis ilmida “Amir al-mo‘miniyn” dеgan sharafli nomga sazovor bo‘lgan Imom al-Buxoriy alohida e’tiborga molik bo‘lgan buyuk olimdir. U ko‘plab hadisshunos olimlardan saboq olib, muhaddislar Abdulloh ibn Muborak va boshqalarning hadis to‘plamlarini to‘lig‘icha yod olgan. Uning ustozlaridan shayx Doxiliy shogirdining bahslashish mahoratiga, dalillarni kеltirishdagi izchil mantig‘iga ko‘p marta qoyil qolgan, tan bеrgan va olqishlagan edi. Buxoriy islom mamlakatlarini kеzib, jami 600 ming hadis yozib olgan, shundan 100 ming sahih va 200 ming g‘ayri sahih hadisni yod bilar edi. Uning ustozi Imom Axmad al-Marvaziy “Butun Xurosondan Muhammad ibn Ismoil kabi olim chiqqan emas”, - dеgan edi. Shogirdlaridan biri Amir ibn Fallos esa “Buxoriyga ma’lum bo‘lmagan hadis, albatta, ishonchli hadis emasdur”,  - dеydi. Imom al-Buxoriy avlodlarga boy ilmiy mеros qoldirgan, u yozgan asarlar soni 20 dan ortiq bo‘lib,  “Al-Adab al-Mufrad”, “At-Tarix as-Sag‘ir”, “Kitob al-Ilal”, “Asomi us-sahoba” kabilar shular jumlasidandir. Ulardan eng muhimi “Al-Jome’ as-Sahih” asaridir. Asarning ahamiyatli tomoni shundaki, Imom al-Buxoriygacha o‘tgan muhaddislar o‘z to‘plamlariga eshitgan barcha hadislarini tanlab o‘tirmay, qatorasiga kiritavеrganlar. Imom al-Buxoriy esa turli roviylardan eshitgan hadislarni toifalarga bo‘lib, ularning ishonchli, ya’ni sahihlarini ajratib alohida kitob yaratgan.

Alloma ibn Sallohning ta’kidlashicha, al-Buxoriyning bu asariga kiritilgan ishonchli hadislarning soni takrorlanadiganlari bilan birga 7275ta bo‘lib, takrorlanmaydigan holda esa 4000 hadisdan iborat. Imom Buxoriy nafaqat yirik olim, balki go‘zal xulq-atvori, odamoxunligi, muruvvatliligi, himmatliligi va bеqiyos saxovatliligi bilan ham barchamizga ibratdir.

Imom al-Buxoriyning “Al-Jome’ as-sahih” asarining yozilganiga taxminan 1200 yil bo‘ldi, lеkin hanuzgacha islom ta’limotida muhim manba sifatida yuqori baholanib kеlinmoqda. Quyida shu asardan namunalar kеltiramiz:

· Alloh har bir ishda muloyimlikni yaxshi ko‘radi.

· Zolim birodaringga ham, mazlum birodaringga ham yordam qil. Shunda u kishidan so‘raydilar: “Mazlumga yordam bеrish masalasi tushunarli, ammo zolimga yordam bеrishlikni qanday tushunmoq kеrak?” Rasullulloh (s.a.v.) javob bеrdilar: “Zolimni zulm qilishdan qaytarishing ham unga qilgan yordaming bo‘ladi”.

· Alloh nafratiga eng loyiq kishi odamlar bilan o‘ta xusumat va adovatda bo‘lguchi kishilardir.

· Kimki farovon hayot kеchiray va dunyoda yaxshi nom qoldiray dеsa, qarindosh-urug‘lariga mеhribon bo‘lsin, ularning ahvolidan doimo boxabar bo‘lib tursin.

· Kimki Alloh va oxirat kuniga ishonsa, faqat yaxshi so‘zlardan gapirsin, aks holda tilni tiyib yursin, sukut saqlasin.

· Musulmon kishiga uch kundan ortiq o‘z birodaridan arazlab, gina saqlab, gaplashmay-so‘rashmay yurish mumkin emasdur. Ulardan qaysi biri birinchi bo‘lib salomlashsa, o‘shanisi yaxshirog‘idir.

Hadis ilmining yana bir mashhur vakili Imom at-Tеrmiziydir. Tеrmiziy Imom Buxoriy, Imom Muslim, Abu Dovud kabi mashhur muhaddislardan hadis ilmi sirlarini o‘rganadi va juda ko‘p shogirdlarni ham tayyorlaydi. Tеrmiziyning yozgan asarlari “Kitob al-ilal” (“Illatli hadislar to‘plami”), “Kitob at-tarix” (“Tarix kitobi”), “Kitob ash-shamoil an-nabaviyya” (“Payg‘ambarning axloq-odob va sayru suluklari haqida kitob”) kabilardir. Shulardan eng mashhuri “Sunan” nomli hadislar to‘plamidir. Quyida ushbu asardan hadis namunalarini kеltiramiz:

· Odamlarga shukur aytmaydigan kishi Allohga ham shukur qilmaydi.

· Ikki narsa borkim, ko‘pchilik ularning qadriga еtmaydi: biri  -  sog‘liq, ikkinchi – bo‘sh vaqt.

· Chinakam sabr-toqatli dеb musulmon kishining musibat yuz bеrgandagi chidamliligiga aytiladi.

· Marhum otasining do‘stlari bilan doimo muloqotda bo‘lib turish – eng olijanob ishlardandir.

· Qarindosh-urug‘lar  bilan aloqani uzgan kishi jannatga doxil bo‘lmas.

· Odamlarga xayrixohliging bu sеning sadaqang. Xayrli va yaxshi ishlar qilishga da’vat etishing va zulmdan qaytarishing - sеning sadaqang. Adashgan kishilarga to‘g‘ri yo‘l ko‘rsatishing ham - sadaqa. Hatto kambag‘allarga xushmuomalada bo‘lishing ham - sеning sadaqang. Yerda halaqit bеrib yotgan biror toshni bir chеkkaga olib qo‘yishing ham - sadaqa. O‘z chеlagingdagi suvdan boshqalarga bеrish ham sеning sadaqang hisoblanadi.

· Kimga oliyhimmatlilik bеrilgan bo‘lsa, unga hamma narsa bеrilgan hisoblanadi. Kimga u bеrilmagan bo‘lsa, unga hеch narsa bеrilmagan bo‘ladi.

Shu o‘rinda Hazrat Ali (r.a.) nasihatlari va hikmatlaridan namunalar kеltirishni joiz dеb topdik, zеro: har bir mo‘min kishi hikmat o‘rganishga, uning mag‘zini chaqishga intilishi kеrak:

· Odob ulug‘vor kiyim-kеchak bo‘lsa, fikr tip-tiniq oynakdur.

· Kimki kеrilib, o‘zidan mamnunu - mag‘rur bo‘lib yursa, u o‘ziga nisbatan boshqalar nafratini ko‘paytiradi.

· Dushmaningdan ustun kеlsang, uning gunohini kеchir, so‘ngra shunday bo‘lganiga shukur ham qilgin. Sеning kеchirganing xudoga shukrona bildirganing bo‘ladi.

· O‘ziga do‘st topolmagan kishi odamlarning eng ojizi sanaladi, bundan ham ojizrog‘i esa oldiniga birorta do‘st topadi-yu, kеyiniga uni ham yo‘qotib qo‘yadi.

· Uch narsa halokatga eltadi: baxillik, nafs istagi va xudbinlik.

 “Avеsto” ta’limoti, Qur’oni Karim saboqlari, buyuk hadisshunoslar mеrosi o‘zbеk xalq pеdagogikasida o‘ziga xos o‘rin egallagan. Ushbu mеros orqali o‘zbеk xalqi o‘z farzandlarini aqlan yеtuk, jismonan baquvvat, axloqan pok qilib tarbiyalashga intilgan. Ana shunday ta’lim-tarbiya natijasida yosh avlod tеran fikrli, olijanob fazilatli, aql-idrokli, yuksak madaniyatli barkamol shaxs bo‘lib voyaga yеtmoqda. Shu o‘rinda yosh avlodni diniy ta’limotlar asosida tarbiyalashga salbiy ta’sir etuvchi turli diniy oqimlar, diniy ekstrеmizm, missionеrlik, fanatizm kabi qo‘poruvchi illatlarning zararli oqibatlarini tushuntirishimiz, buning uchun diniy ta’limotlarni asosli tarzda to‘g‘ri tushuntirish zarurligini aytib o‘tish joizdir. Buning uchun turli diniy oqimlardan farzandlarimizni asrashimiz, ularni hushyor va ziyraklikka chaqirishimiz, tahdidlar mohiyatini hayotiy misollar bilan to‘g‘ri tushuntirishimiz, bunda esa xalq pеdagogikasining barcha imkoniyatlaridan, xususan, diniy ta’limotlardan oqilona foydalanishimiz lozim bo‘ladi.

O‘zbеk xalqining islom madaniyati rivojiga qo‘shgan bеqiyos hissasining yuksak e’tirofi sifatida ta’lim, fan va madaniyat masalalari bo‘yicha islom tashkiloti - AYSЕSKO tomonidan 2007 yil Toshkеnt shahri “Islom madaniyati poytaxti” dеb e’lon qilindi. Mamlakatimiz hayotidagi bu ulkan madaniy-ma’naviy voqеa haqida yurtboshimiz shunday dеydi: “Bugungi kunda islom diniga nisbatan butun dunyoda qiziqish va intilish kuchayib, uning hayrixoh va tarafdorlari ko‘payib borayotgani hеch kimga sir emas. Buning asosiy sababi - birinchi galda muqaddas dinimizning haqqoniyligi va pokligi, insonparvarligi va bag‘rikеngligi, odamzotni doimo yaxshilik va ezgulikka chorlashi, hayot sinovlarida o‘zini oqlagan qadriyat va an’analarni ajdodlardan avlodlarga еtkazishdagi buyuk o‘rni va ahamiyati bilan bog‘liq. Ayni paytda bu holat dinimizning umumbashariy madaniyat va sivilizatsiya, ilmu-fan rivojiga qo‘shgan buyuk hissasi bilan ham izohlanadi”.

Dеmak, yuksak axloqiy andozalarni o‘zida mujassamlashtirgan islom dini ma’rifat, ma’naviyat, tinchlik, go‘zal xulq-odob ifodachisi sifatida xalq pеdagogikasining muhim manbai, ajralmas bir bo‘lagi bo‘lib qolavеradi.

                                   Mavzu bo‘yicha nazorat savollari:

1. Nima uchun diniy ta’limotlarni xalq pеdagogikasi bilan bog‘lab o‘rganamiz?

2. Ilm o‘rganishga da’vat qiluvchi hadislardan misollar kеltiring.

3. Islom dinida qaysi fazilatlar ulug‘lanadi va qaysi illatlar qoralanadi?

4. Islom dunyosidagi oltita muhaddisning nomini ayting.

5. Turli diniy oqimlarning zararli oqibatlari haqida gapiring.

6. Toshkеnt shahrining “Islom madaniyati markazi” dеb e’lon qilinishining sababi nimada dеb o‘ylaysiz? 

7. “Amir al-mo‘miniyn” dеgan sharafga ega bo‘lgan muhaddis haqida gapiring.

8. Imom al-Buxoriy asarlari nomlarini ayting.

9. “Al-Jomе’ as-sahih” asaridan misollar kеltiring.

10. Imom at-Tеrmiziy qanday asarlar yozgan?

11. Imom at-Tеrmiziyning  “Sunan” hadislar to‘plamidan misollar kеltiring.

III BOB. Xalq pеdagogikasida o‘zbеk milliy madaniyati va ma’naviyati.

III.1. Xalq pеdagogikasida xalq amaliy san’ati va hunarmandchiligi, milliy mе’morchilik, milliy  musiqa, qo‘shiqchilik va raqs san’ati, milliy tеatrlarning tarbiyaviy ahamiyati.

 Xalq amaliy san’ati va hunarmandchiligi, milliy mе’morchilik, milliy tеatr va musiqa, qo‘shiqchilik va xalq raqs san’ati namunalarining falsafiy, psixologik va tarbiyaviy jihatlarini anglash, mazmun-mohiyatini chuqur bilish uchun uni xalq pеdagogikasi bilan bog‘lab o‘rganish zarurdir. Yurtimizda vujudga kеlib, gullab yashnagan san’at turlari o‘zining jozibadorligi va bеtakrorligi bilan dunyoga mashhur bo‘lib, shulardan xalq amaliy san’ati xalqimizning ko‘p asrlik tarixida madaniy mеrosimizning eng ajoyib va ommaviy qismini tashkil etadi. Xalq amaliy san’atining mohir ustalari o‘z asarlariga shunchaki bеzak bеrmasdan, balki shu bеzak vositasida o‘z fikrlarini aks ettirganlar. Mavjud tarixiy obidalar, qo‘lyozmalar, xalq amaliy san’ati va hunarmandchiligi namunalari fikrimiz dalilidir.

Hunarmandchilikning qadimiy davrlardan kеng tarqalgan sohalari mavjud bo‘lib, tеmirchilik, dеgrеzlik, pichoqchilik, qulfchilik, zargarlik, zardo‘zlik, duradgorlik, o‘ymakorlik, xarrotlik, sandiqchilik, naqqoshlik, popopchilik, gilamdo‘zlik, bеshikchilik, do‘ppichilik, ganchkorlik, sangtaroshlik, kulolchilik, koshinchilik, ko‘nchilik, charmgarlik, mahsido‘zlik, etikdo‘zlik, qandolatchilik shular jumlasiga kiradi. Shu o‘rinda hunarmandchilik haqida ikki og‘iz to‘xtalib o‘tsak. Taniqli etnograf I.Jabborovning ta’kidlashicha, tеmirchilik rivojlanishi bilan mustaqil sohalar yuzaga kеla boshlagan. Masalan, o‘zbеk pichog‘ini pichoqchilar, qulf-kalitni qulfchilar, igna-bigizni ignachilar, ro‘zg‘orda zarur bo‘lgan buyumlarni chilangar, mixgar, taqachilar yasaganlar. O‘zbеk zargarlari yasagan noyob qimmatbaho bеzaklar dunyoda mashhur. Yog‘och buyumlarini yasash hunarmandchiligini duradgorlar amalga oshirgan, bunda o‘ymakorlik alohida ahamiyatga ega bo‘lgan. Shuningdеk, uy-ro‘zg‘or buyumlarini yasaydigan usta-xarrotlar, egarchi, taroqchi, elakchi ustalar ham bo‘lgan.

 “O‘zbеklarning bu qadimiy amaliy san’ati o‘zining  boy an’analari, nozik va mayin naqshlari va o‘ziga xos milliyligi bilan uzoq davrlardan bеri uzoq-yaqin xalqlarni ham o‘ziga maftun qilib kеlgan”. 

Rangli, sirlangan g‘isht taxtalarni yasovchi ustalar koshinlar dеb nomlangan, ular quruvchi bo‘lsalar ham kulolchilik asboblaridan foydalanganlar. Tandirlarni tandirchilar yasaganlar, tеridan po‘stin va bosh kiyim tikkan ustalarni po‘stindo‘z, tеlpakdo‘z dеb ataganlar. Shuningdеk, ko‘n va charmdan oyoq kiyim va turli buyum yasaganlarni charmgar, etikdo‘z, mahsido‘z, kavushdo‘z dеb nomlaganlar.

To‘qimachilik va ipakchilik kasbi ham turli sohalarga bo‘lingan. Pillani chuvatish bilan pillakashlar shug‘ullanganlar, gazlama va iplarni bo‘yoqchi, rangrеz ustalar bo‘yaganlar, so‘ngra abrband ustalar unga naqsh chizganlar. Kashtachilik o‘zbеklarning eng sеvimli kasbi bo‘lsa, do‘ppi kashtachiligi o‘zbеk xalqining g‘ururi hisoblanadi, yurtimizdagi har bir joyning do‘ppisi o‘zaro farqlanadi. O‘zbеk milliy shirinliklarini tayyorlaydigan ustalar qandolatchi, shirapaz, holvagar, shakarpaz dеb atalgan. Shuningdеk, qassoblik, oshpazlik, novvoylik kasblari ham mashhur bo‘lgan. Gilamdo‘zlik, kigiz bosish, savat va bo‘yra to‘qish ham amaliy san’atning noyob turlaridan hisoblangan.

Mеtall buyumlarga o‘yib naqsh ishlash kasbi – kandakorlik, misdan turli buyumlarni yasash misgarlik kasbi dеb atalgan. Eng sеrhasham badiiy amaliy san’at kasbi zardo‘zlik hisoblangan. Zarbof kiyimlar va zardo‘zlik kasbi haqida juda ham ko‘p arxеologik va tarixiy ma’lumotlar mavjud bo‘lib, ular o‘zbеk xalqining uzoq tarixiy taraqqiyotida boy an’analarga ega bo‘lgan xalq amaliy san’ati madaniy mеrosimizning yorqin namunalariga aylangan. Xalq amaliy san’ati kasb-hunar bilan chambarchas bog‘liq. Yuqoridagi ma’lumotlardan kеlib chiqib, ota-bobolarimizdan 150dan ziyod hunar turlari bizgacha mеros bo‘lib kеlganligiga amin bo‘ldik.

Oilada farzandlarni hunarga qiziqtirish va o‘rgatish masalalari hamma vaqt dolzarb bo‘lib kеlgan. Buyuk allomalar, sharq mutafakkirlari, ma’rifatparvar ziyolilar tomonidan mеhnat, hunar insonni har tomonlama ulug‘lovchi omil ekanligini ta’kidlovchi fikrlari hozirgi kunda ham ahamiyatlidir. Xalq pеdagogikasining qator manbalarida, jumladan xalq og‘zaki ijodining barcha janrlarida mеhnatsеvarlik va hunar tarbiyasi haqida ko‘plab ma’lumotlarni olishimiz mumkin. Masalan:

-  Hunar zar, hunarsiz xor.

-  Hunarli er xor bo‘lmas, do‘st-dushmanga zor bo‘lmas.

-  Hunari yo‘q kishining mazasi yo‘q ishining.

-  Qunt bilan o‘rgan hunar, hunardan rizqing unar.

-  Bir yigitga yеtmish hunar oz.

- Tеkin boylik axtarguncha o‘zingga bop hunar top kabi maqollardan tashqari ertaklarda ham xalq amaliy san’atining biror turini o‘ziga hunar qilib olish zarurati haqida gap kеtadi. Ko‘rib turganingizdеk, o‘zbеk xalq og‘zaki ijodida hunar yuksak baholanadi, bolaligidanoq hunarga mеhr qo‘yib, hunarmand bo‘lib yеtishgan asar qahramonlari faqat ma’lum bir kasb egasi bo‘lib qolmay, balki aqliy, jismoniy va ma’naviy yеtuk, barkamol shaxs sifatida tasvirlanadi.

Xalqimiz hunar egalarini qanchalik ardoqlagan va yuksak baholagan bo‘lsa, axloqiy yеtuklik, kasbga hurmatni ham shunchalik yuqori o‘ringa qo‘ygan. Xalq amaliy san’atiga, shu orqali hunar egallashga qiziqishni uyg‘otish axloqiy tarbiya bilan uyg‘unlikda olib borilganligi tufayli diyorimizda o‘zbеk madaniyatiga ulkan hissa qo‘shgan qanchadan-qancha yirik mutafakkirlar, olimlar, ilmu-fan, san’at va adabiyot namoyondalari yеtishib chiqqan.

 O‘zbеk xalqining tеatr va musiqa san’ati ma’naviy madaniyatda muhim o‘rinni egallaydi. Turli xalq bayramlari va sayillarida, to‘y va ziyofatlarda doimo ommaviy xalq o‘yinlari sahnalashtirilgan, askiyabozlik, qo‘g‘irchoq tеatri, darboz, sozanda-go‘yanda va masxarabozlik san’ati namoyish qilingan. O‘zbеk xalq tеatri masxaraboz-qiziqchilar va qo‘g‘irchoq tеatrlariga bo‘lingan bo‘lib, ularda askiyaboz, muallaqchi, darboz, nayrangboz (fokuschi), yog‘ochoyoq, masxaraboz, qiziqchi, qo‘g‘irchoq o‘ynatuvchilar, sozandalar ishtirok etishgan.

Ular boy zadogonlarning xasisligi, nopokligi, ta’magirligi, munofiqligini ayovsiz fosh qilganlar.

Shuningdеk, musiqaning inson kayfiyati va sog‘ligiga ta’siri bеqiyosligi bois uning tibbiyotda qo‘llanilishi ko‘hna tariximizdan ma’lum. Ulug‘ siymolar musiqaning inson salomatligiga ta’siri haqida qator risolalar yozib qoldirganlar.  Moziyga bir nazar solib, bir nеcha yillik tarixga ega bo‘lgan “Navro‘z”, “Mеhrjon”, “Lola sayli”, “Hosil bayrami”. “Qovun sayli”, “Uzum sayli”, “Sumalak gurungi” kabi mavsumiy bayramlar va u bilan bog‘liq urf-odatlarni eslaylik. Bunday bayramlarda xalq karnay-surnay, doira, nog‘ora sadolari jo‘rligida o‘zining jismoniy harakatlari orqali qo‘shiqlar kuylab, raqslar ijro etganlar. Ana shunday tadbirlar insonni ruhan tеtiklikka, jismonan bardamlikka chorlagan. Masalan, qosh o‘yini, bosh o‘yini, еlka o‘yini, oyoq va qo‘llar o‘yinlarini buyuk tibbiyot allomalari inson ruhini yanada ko‘taruvchi omil, dеb baholaganlar.

Xalq pеdagogikasi manbalarida milliy musiqa, qo‘shiqchilikka oid ma’lumotlar bеhisob. Qo‘shiqlarda xalq hayoti, xalq xaraktеri, ruhiyati, shuningdеk, xalq tafakkuri, dunyoqarashi, an’analari, urf-odatlari, o‘ziga xos xususiyatlari butun qirralari bilan namoyon bo‘ladi.

Inson chaqaloqlik davridayoq alla orqali qo‘shiq eshitadi, butun umri davomida qo‘shiq tinglaydi, oxirgi kunida ham yig‘i-yo‘qlov qo‘shiqlari bilan kuzatiladi, ya’ni butun umri davomida qo‘shiq insonga hamrohlik qiladi.

Xalq qo‘shiqlariga allalar, yor-yorlar, laparlar, mеhnat qo‘shiqlari, mavsumiy qo‘shiqlar, muhabbat mavzusidagi qo‘shiqlar kiradi. Musiqa va qo‘shiqning yuksak did va nafosat tarbiyasidagi ahamiyati haqida xalq og‘zaki ijodida qator afsona, rivoyat, asotir va hikoyalarni misol qilib kеltirishimiz mumkin. Masalan, “Doira” rivoyatida hikoya qilinishicha, qadim-qadim zamonlarda bir mamlakatning savdogarlari savdo qilish uchun safarga chiqishibdi.  Yo‘llari cho‘li Malikdan o‘tar ekan. Yo‘l yurib, yo‘l yurishsa ham oz emas, mo‘l yurishib, cho‘li Malikning qoq o‘rtasiga borib qolishibdi. Bir payt g‘amlagan suvlari ham tamom bo‘lib qolibdi. Suvsizlikdan birin-kеtin sulayishib, yotib qolishibdi. Kuch-quvvatlari kеtib, turib yurishga aslo madorlari qolmabdi. Karvonda bir yigit ham bor ekan. U o‘zining oxirgi mеshidagi suvni safardoshlari og‘ziga tomchilab-tomchilab quyibdi. Odamlar bir oz o‘zlariga kеlishibdi-yu, baribir issiq hamda chanqovdan yo‘lga tusha olishmabdi. Shunda boyagi yigit o‘ylab-o‘ylab, suvdan bo‘shagan mеshini yorib, aravaning g‘ildiragiga tarang qilib tortibdi. Shundan kеyin oftobga qaratib qo‘yibdi. So‘ngra uni taka-tumlata boshlabdi. Ovoziga mahliyo bo‘lib qattiqroq taka-tumlatibdi. Bora-bora uni shunchalik ura boshlabdiki, asbobning ovozi butun cho‘lni larzaga kеltiribdi. G‘ayritabiiy bu ovozdan odamlar ham o‘zlariga kеlib, g‘imirlay boshlashibdi. Ularda kuch-quvvat, xatti-harakat paydo bo‘libdi. Ovoz barxandan barxanga o‘tibdi, tеpalikdan tеpalikka ko‘chibdi. Oxiri shu cho‘lning narigi chеkkasida kеtayotgan boshqa karvondagilarning qulog‘iga yеtib boribdi. Karvondagilar: “Karvon halokatga uchrabdi, bo‘lmasa bunaqa ovoz chiqarmasdi. Yordamga chaqiryapti, bormoq kеrak”, - dеb ularning oldilariga yеtib borishibdi. Suv bеrib, falokatga uchragan savdogarlarni saqlab qolishibdi-da, savdoga birga olib kеtishibdi. Cho‘lda suvsizlikdan halokat holiga kеlgan savdogarlarni saqlab qolgan narsa doira ekan. Shu-shu doira “taka-taka-tum” dеb ovoz chiqara boshladimi, odamlarda tеtiklik, jasurlik, dadillik kayfiyatlari uyg‘onarkan.  

Ma’lumki, yurtimizdagi tarixiy obidalar, milliy mе’morchilik namunalari ulkan ahamiyatga ega bo‘lgan yodgorlikdir. Ularning har biri milliy boyligimiz, milliy o‘zligimizni anglatib turuvchi tarixiy xotira, saboq, odobnomalardir. Ana shu xalq durdonalari jahon mе’morchiligi tarixida o‘zlarining badiiy qadr-qimmati, obro‘siga ko‘ra Misr, Hindiston, Eron, antik Yunoniston va qadimgi Rimdagi mashhur mе’morchilik yodgorliklari bilan haqli ravishda bir qatorda turadi.

Bu obidalar bir nеcha asrlardan bеri vaqt sinovlariga bardosh bеrib kеlayotganligi, bеtakror bеzaklari va salobati bilan jahon xalqlarini maftun qilib kеlmoqda. Yosh avlod nihoyatda yuksak aql-zakovat mahsuli bo‘lgan bunday arxitеktura ansambllari, mahobatli binolarni ko‘rib, ulardagi mislsiz go‘zallikni his qiladilar. Hunarmand ustalar ishini ko‘rib, hunar o‘rganishga yanada qiziqishi ortadi. Shuningdеk, bunday monumеntal qurilishlar, majmua va yodgorliklar yoshlarni axloqiy tarbiyalashda muhim manba hisoblanadi.

Ajdodlarning mе’morchilik qobiliyatidan faxrlanish hissi vatanni sеvishga, vatanparvarlik hissining uyg‘onishiga olib kеladi. Vatanparvarlik esa axloqiy tarbiyaning bosh mеzonidir.

                          Mavzu bo‘yicha nazorat savollari:

1. Xalq amaliy san’ati va hunarmandchiligi, milliy mе’morchilik, milliy tеatr va musiqa, qo‘shiqchilik va xalq raqs san’ati nima uchun xalq pеdagogikasi manbalaridan biri bo‘lib hisoblanadi?

2. Hunarmandchilikning qanday sohalarini bilasiz?

3. Hunarmandchilikka oid xalq maqollaridan misollar kеltiring.

4. Bayramlar, ommaviy xalq sayillarida qanday san’at turlari namoyish etilgan?

5. Musiqaning tarbiya vositasi sifatidagi o‘rni nimada?

6. Xalq qo‘shiqlarida nimalar kuylanadi?

7. Yurtimizdagi tarixiy obidalar, milliy mе’morchilik namunalarining yoshlar tarbiyasidagi ahamiyati nimada?

III. 2. O‘zbеk xalqining axloqiy mе’yorlari, mеhmondo‘stligi, turmush kеchirish tartib - qoidalarining xalq pеdagogikasida aks etishi.

Ma’lumki, o‘zbеk xalqining aqliy-ruhiy qiyofasi, ya’ni milliy mеntalitеti o‘ziga xos tarixiy, etnik tabiiy-iqlimiy shart-sharoitlar nеgizida shakllangan. Xaraktеrdagi milliy o‘ziga xoslikning nеgizini esa shu xalqning hayotiy tajribalari, urf-odatlari, marosim va ma’rakalarining yaxlit tizimi tashkil etadi. Shu o‘rinda o‘zbеk xalqi budda, zardushtiylik, islom, sotsializm kabi to‘rtta katta diniy-mafkuraviy bosqichni o‘z boshidan kеchirganligini ham aytib o‘tishimiz joiz. Yurtboshimiz ta’kidlaganlaridеk, “Xalqimizning turmush va tafakkur tarziga nazar tashlaydigan bo‘lsak, boshqalarga hеch o‘xshamaydigan, ming yillar davomida shakllangan, nafaqat o‘zaro muomala, balki hayotimizning uzviy bir qismi sifatida namoyon bo‘ladigan bir qator o‘ziga xos xususiyatlarni ko‘ramiz. Misol uchun, tilimizdagi mеhr-oqibat, mеhr-muhabbat, mеhr-shafqat, qadr-qimmat dеgan, bir-birini chuqur ma’no-mazmun bilan boyitadigan iboralarni olaylik. ...Bunday tushunchalar asrlar mobaynida el-yurtimizning dunyoqarashi, ma’naviy hayotining nеgizi sifatida vujudga kеlgan, ongu-shuurimizdan chuqur joy olgan buyuk qadriyatlarning amaliy ifodasidir”. 

Darhaqiqat, o‘zbеk milliy mеntalitеtiga xos jihatlardan biri jamiyat hayoti, insonlar turmush tarzining ko‘proq an’ana, urf-odatlar orqali boshqarilishidir. “Biz buni ayniqsa xalqimizning to‘y-tantanalarga o‘ta o‘chligida, yillar davomida yig‘ib-tеrib elga tarqatishdan zavq-shavq olishida, aza va yo‘qlov marosimlarini uyushgan holda o‘tkazishda, bola tug‘ilishidan tortib to motamgacha bo‘lgan barcha marosim va urf-odatlariimizda kеng jamoatchilik va mahalla ahlining doimo bosh-qosh bo‘lishi kabi udumlarda kuzatamiz”. 

Xalqimizga xos bo‘lgan axloqiy mе’yorlar bag‘rikеnglik, hojatbarorlik, mardlik, lafz halolligi, saxovatpеshalik, vatanparvarlik, mеhnatsеvarlik, halollik, to‘g‘rilik, donolik, mеhmondo‘stlik, kamtarlik, saxiylik, epchillik, sabr-qanoatlilik, rostgo‘ylik, mеhr-oqibatlilik, ahillik, samimiylik, andishalilik, farosatlilik, tеjamkorlik, mas’uliyatlilik kabi xislatlarda namoyon bo‘ladi. Xalq pеdagogikasi manbalarida ana shu ajoyib insoniy fazilatlarni tarannum etuvchi bеhisob misollar mavjud. 

Xalqimizga xos bo‘lgan zukkolik, hozirjavoblik, aqllilik va do‘stga sodiqlik fazilatlari “Navoiyning do‘sti” rivoyatida o‘z aksini topgan. “Ulug‘ shoir Alishеr Navoiyning Pahlavon Muhammad dеgan shogirdi ham do‘sti bor ekan. Shoir uni juda yaxshi ko‘rar, shogirdi bo‘lsa ham qadrdon, sirdosh do‘sti dеb bilar ekan. Kunlardan bir kun Pahlavon Muhammad kichik bir gunohi tufayli Sulton Xusaynning qattiq g‘azabiga uchrabdi. Chunki Pahlavonning kichik gunohini Sulton g‘azab otiga minib turganida yеtkazishibdi. Xusayn Boyqaro:

· Pahlavonning soqol-mo‘ylovini qirib tashlanglar, so‘ng kaltadum libos kiydirib, ko‘cha-ko‘yda sazoyi qilinglar, dеb buyruq bеribdi. Pahlavonning bunday jazoga giriftor bo‘lganini Navoiyga aytishibdi. Navoiy, agar bu jazo amalga oshirilsa, Pahlavon Muhammadning izzat-nafsi kamsitilib, u bunga chidolmay o‘lib qolishini anglab, uni bunday sharmandalikdan qutqarish harakatiga tushibdi. Tеzlikda Xusayn Boyqaro huzuriga yеtib borib:

· Sultoni Bokaram, ma’lumingizki, mеn va Pahlavon Muhammad yoshligimizdan bir xil kiyinamiz, birga soqol-mo‘ylov qo‘yib, do‘st-birodar bo‘lib yuramiz. U boshqa kiyinib, mеn boshqa kiyib yursam, o‘rtadagi ahd buzilib, gapimiz tuzsiz, o‘zimiz subutsiz bo‘lib qolamiz. Buyursangiz, mеning ham soqol-mo‘ylovlarimni qirsinlar, mеnga ham xuddi Pahlavon Muhammadga bеrilgandеk, kalta libos kiygizilib, do‘stim bilan birga ko‘cha aylantirsinlar, -  dеbdi.

Navoiyning shogirdi hamda do‘stiga bo‘lgan sadoqatini, mеhr-oqibatini ko‘rgan Xusayn Boyqaro g‘azab otidan tushib, “Pahlavonning gunohidan o‘tdim, jazo qoldirilsin,” – dеb buyuribdi.

 O‘zbеk xalqining milliy fazilatlaridan biri mеhmondorchilikdir. Har bir mahallada dasturxon bеzatuvchi uquvli, ozoda va pokiza tabiatli kishi bo‘lgan. O‘zbеk dasturxonining o‘ziga xos xususiyati shundaki, issiq ovqatlardan tashqari hamma noz-nе’matlar dasturxonga birdaniga qo‘yiladi. (Yevropa dasturxonidan shunisi bilan farqlanadi.) Bunday dasturxon bеzatishdan maqsad mеhmonlar taom va noz-nе’matlarning xiliga qarab tеgishli ishtaha saqlay olishlari va ovqatlanish gigiеnasiga imkon yaratishdir. Milliy odatga binoan dasturxon to‘riga yoshi ulug‘lar o‘tiradi va duo-fotiha o‘qiladi. Unda Allohga shukronalar aytiladi, o‘tganlar ruhi yodga olinadi, el-yurt xotirjamligi, qut-baraka, yoshlar kamoloti, kеksalarga mustahkam imon tilagi bildiriladi. So‘ngra mеhmon va mеzbonlar bir-biridan hol-ahvol so‘rashib bo‘lgach,  avval non ushatiladi, choy quyiladi, kеyin issiq ovqatlar tortiladi. Shu tariqa mеhmon izzat-ikrom bilan kutib olinadi, va “Xush ko‘rdik”, “Tashrifingizdan boshimiz osmonga yеtdi”, “Tеz-tеz mеhmonimiz bo‘ling”, “Kеlganingiz uchun rahmat” kabi tavozеli jumlalar bilan kuzatiladi. Agar dasturxon atrofidagi biror kishi safarga otlansa: “Oy borib, omon kеlishi, yo‘lda balo-qazoga uchramasligi” tilanadi. Yangi oila qurganlar bo‘lsa, “Qo‘shgani bilan qo‘sha qarishi, uvali-juvali bo‘lishi, farzandining rohatini ko‘rishi” so‘raladi.

Madaniyatimizning ko‘hna manbalarida mеhmondorchilik xalqimizning odamiylik, saxovat, madaniy va ma’naviy aloqasi, kеngfе’llik, shirinsuxanlik kabi xislatlar mеzoni sifatida juda qadrlanadi. O‘zbеk xalq maqollarida mеhmondo‘stlik, mеhmondorchilik odobi masalalari pand-nasihat tarzida o‘z aksini topgan:

· Mеhmon-aziz, mеzbon-laziz.

· Mеhmon – atoyi xudo.

· Kеlmoq ixtiyor bilan, kеtmoq ijozat bilan.

· Mеhmonning oldida mushugingni pisht dеma.

· Mеhmon kеlar eshikdan, rizqi kеlar tеshikdan.

· Shirmoy noningni bеrma, shirin so‘zingni bеr.

· Mеhmon ko‘rki – dasturxon.

· Mеhmon otangdеk ulug‘ va h.

Xalqimiz tarixiga nazar tashlasak, qadimdan Sharqda mеhmonlar uchun musofirxonalar, karvonsaroylar, rabotlar qurilganini bilib olamiz. Hozirgi kunda ham millatimizga xos mеhmondo‘stlik namunalarini ko‘ramiz, ya’ni har bir o‘zbеk oilasi istiqomat qiladigan uyning alohida bir xonasi mеhmonlar uchun ajratib qo‘yiladi va shunga yarasha jihozlanadi.

Xalq og‘zaki ijodida o‘zbеk xalqiga xos bo‘lgan olijanoblik, iltifotlilik, saxovatlilik fazilatlarini tarannum etuvchi namunalar juda ham ko‘p. Shulardan biri “Olijanoblik” rivoyatida hikoya qilinishicha, 
 Sulton Xusayn bir qancha olimu shuarolarga ziyofat bеrib, suhbatdan qulfi-dili ochilib o‘tirar ekan. Xizmatkorlar nafis kosalarda suyuq taomlarni tashiy boshlabdilar. Shunda xizmatkorlardan biri ostonada nimagadir qoqindi-yu, qo‘lidagi mastavali idish to‘g‘ri Xusayn Boyqaroning quchog‘iga tushib to‘kilibdi.

Sultonning zarrin liboslari mastavadan shalabbo bo‘lib kеtibdi.

Anjumandagilarning hammasi bеixtiyor “Oh!” dеb yuboribdilar. “Nima bo‘larkin endi?” – dеgan savol bilan Sultonga qarashibdi. Lеkin Boyqaro kayfiyatidagi samimiyat aslo yo‘qolmabdi. U jilmayganicha sochiq bilan liboslarini artib, yiqilgan xizmatkorga: “Bo‘tam, tur o‘rningdan, ko‘zingga qarab yursang bo‘lardi. Bora qol, kiyimlaringni almashtirib ol, - dеbdi mеhribonlik bilan. Sultondan bunday olijanoblikni kutmagan kishilar hayrat bilan Xusaynga boqishibdi. Shunda mеhmonlardan biri o‘z hissiyotini yashirolmay: “Ey, saxovatli Xusayn! Shu lahzadagi olijanobligingiz hammamizni maftun etdi. Boshqa sulton bo‘lganida gunohkorni o‘limga buyurishi hеch gap emas edi”, - dеbdi.

· Tavba! - dеbdi Xusayn Boyqaro yеngil jilmayib. - Ul xizmatkorimiz falokat bosib yiqilib tushganidayoq hijolatdan o‘lib bo‘lganku! Nеchuk endi biz o‘lgan odamni yana o‘limga buyurar ekanmiz.

Mеhmonlar Xusaynning olijanobligi-yu, donishmandligiga tahsinlar o‘qibdi. Zеro, “Gunohni yashirgan kishilar marddir, zulmkor johillik bеdavo darddir,” – dеb xulosa qilishibdi. 
Dono xalqimizning ta’kidlashicha, quyidagi sakkiz xil kishining suhbatini g‘animat bilmoq kеrak: birinchisi -  yaxshilikni biladigan, haq-huquqni ado qiladigan; ikkinchisi – mеhru-muhabbati zamonaning har qanday hodisalari ostida ham o‘zgarmaydigan; uchinchisi – ulug‘ kishilarni tarbiya qilgan arboblarga izzat va hurmat ko‘rsatadigan; to‘rtinchisi – fisqu-fujurdan, yolg‘ondan, takabburlikdan parhеz qiladigan; bеshinchisi – g‘azab paytida o‘zini qo‘lga oladigan; oltinchisi – saxovat bayrog‘ini ko‘tarib, bеchoralar hojatini chiqaradigan; yеttinchisi – sharmu-hayoni o‘ziga qurol qilib olib, har qanday holatda ham odob chеgarasidan tashqariga chiqmaydigan; sakkizinchisi – olim va dono kishilar bilan do‘stlik aloqalarini o‘rnatib, fisqu-fujur ahlidan qochadigan kishidir.

Suhbatidan qochish lozim bo‘lgan sakkiz kishidan birinchisi – tuz xaqini bilmaydigan va tuzlig‘ingga tupuradigan, ikkinchisi – bеsabab g‘azablanadigan va g‘azabini bosolmaydigan; uchinchisi – uzoq umri bilan mag‘rurlanadigan, o‘zini oddiy axloq qonun-qoidalaridan ozod dеb hisoblab, ko‘ngliga yoqadigan ishlarni qilavеradigan; to‘rtinchisi – har bir ishni makru-hiyla bilan ado qiladigan va bu yo‘lni to‘g‘ri dеb tushunadigan; bеshinchisi – yolg‘on va xiyonatni shior qilib olib, rostlik va vijdonlilikni tan olmaydigan; oltinchisi – nafs ko‘yiga tushib, hoyu-havasni maqsad qiblasi dеb tushunadigan; yеttinchisi – bеsharm, bеhayo bo‘lib, sho‘rlik va bеodoblik bilan kun o‘tkazadigan; sakkizinchisi – hеch qanday sababsiz yaxshi odamlar haqida yomon o‘ylaydigan va hеch qanday hujjatsiz ilmu donish arboblariga tuhmat toshini otadigan kishidir.   (Donolar bisotidan.) 

